
⁂

	Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

	ОРШИЛ

	Манай зохиолчдын эгнээнд бас нэгэн эхлэн бичигч залуу зохиолч нэмэгдэв. Залуу зохиолч Жүгдэрийн Дамдин насны хувьд өтөлж яваа боловч найраг шүлгийн хувьд өсөж яваа хүн. 

	Ж. Дамдин, өсөхөөс өтлөх хүртэл насандаа халх Монгол нутгийнхаа Хангай говь, Алтай, талаар хэрэн хэсэж, хал үзэж хашир таньж явах зуураа үзэж харсан, ажиж мэдсэн зүйлээсээ сэдэвлэн «Эх орон» хэмээх магтаал шүлгийн нэгэн ном бичжээ.

	Ж. Дамдин энэ номдоо төрсөн нутгийнхаа гоо үзэсгэлэнг, түүний эзэн болсон ард түмнийхээ хийморь заль, хичээнгүй хөдөлмөртэй нь магтан дуулсан юм.

	Зохиогчийн олон жилийн чармайлтаар бүтсэн энэ ном, Эх орныхоо тухай улам нарийн ойлгох явдалд нь манай олон уншигчдад тус дэмжлэг болох нь дамжиггүй.

	 

	Редактор С. Дашдэндэв

	 


Дуулах сайндаа ч би...

	Дуулах сайндаа ч би

	Дуулъя гэж санасангүй

	Дуулам нутгаа гэсэн,

	Дур сэтгэлээрээ дуульюу, 

	Эрдэнэ баялгаар дүүрэн

	Эх сайхан орныхоо

	Эртний таван махбодоос

	Энэ бие минь бүрдсэн билээ.

	Цээлхэн талын нь салхиар 

	Цээж тэлэнхэн амьсгалсан билээ.

	Цэлмэгхэн тэнгэрийн нь уудмаар

	Нүд нээнхэн харсан билээ.

	Алдхан биеийн минь цогцсыг

	Амилуулан цохилох судас мэт

	Алтанхан хангайн рашааныг

	Амталж яахан барнам бэ!

	Унаган сэтгэлийн угаас

	Уяран дурсан магтсан

	Уул нутгийнхаа дууллыг

	Уншигч олондоо өргөе!

	 


ЭХ ОРОН

	(Мөчлөг)

	Аварга гэвэл

	Агуу их гэгч билээ.

	Агуу их гэвэл

	Эх орон гэгч билээ.

	 

	1. Таван тунгалаг

	Давхар давхар далан сарьдагаар

	Даамайхан саваа хүрээлүүлэн тогтсон

	Далай баян Хөвсгөл нуурыг

	Даяар нутгийнхаа нэгэн тунгалаг гэлтэй.

	 

	Уужимхан мандалдаа усны шувуудаар

	Уянгат хөгжмийн чуулга тоглуулсан

	Увс нуурын сэрүүн сайхан хөндийг

	Унаган Дөрвөдийн уран тунгалаг гэлтэй.

	 

	Амгалан тэнгэрийг үүлэн хээтэй нь

	Ариухан мэлмийдээ тольдонхон туналзах

	Ачит нуурын баян цагаан санг

	Ард ястны сайхан тунгалаг гэлтэй.

	 

	Хан буурал Алтайн уулсыг

	Хадтай, бүргэдтэй нь зурагланхан ширтэх

	Хатан тунгалаг Толбо нуурыг

	Хасаг - Урианхайн домогт тунгалаг гэлтэй.

	 

	Өргөн талд төвөлзөнхөн харагдах

	Өнгийн загас нь хөвөлзөнхөн наадах

	Ханагар их хязгаар нутгийн Буйр нуурыг

	Халх Монголын цэнхэр тунгалаг гэлтэй.

	 

	Нуур нуурын дундаас таван тунгалаг нь

	Нутаг нутгийн дундаас үндэс ястан нь

	Дуу дууны дундаас дурсан магтахын дуу нь

	Дур сэтгэлийг минь татаж онцлон дуудсан юм.

	 

	Тансаг дэлгэр нутгаа, эмээл гэж санавал

	Таван тунгалаг нуур нь мөнгөн чимэг шиг гялалзана.

	Мөнгөн эмээлээ тохсон ард монгол маань

	Мөнх тэнгэрийн дор давхиж явах бахдалтай.

	 

	 

	2. Таван бадаг

	Айлын бараа налайсан Тэргэтийн тал

	Алсын зэрэглээ торойсон Базар хүйтний тал

	Адуулж хариулж өсгөсөн таван хошуу мал

	Аавын аав минь асаасан ган тулгатай гал.

	 

	Эртний далайн ёроол Дайн-товагийн тал

	Эмээлт хүлгийн домогт Арвай хээрийн тал

	Энгүй уужим бэлчээрт нь хариулж өсгөсөн мал,

	Эсгий гэрийн голомтод асааж ирсэн гал.

	 

	Цэнхэр будан татсан Гуулингийн өргөн тал

	Цээж тэнийн амьсгалсан Монголын таван тал

	Цэмцийсэн цагаан гэрийн, таван тойруулга шиг тал

	Цэгцээ олсон шүлгийн таван бадаг шиг тал.

	 

	Таван талынхаа энгээр тархан бэлчсэн мал.

	Таван бодисын шимээр таргалж үржсэн мал

	Талын жавар сөрж, өвлийг туулсан мал.

	Та бидний үеийг техниктэй золгуулсан мал.

	 

	Манас хийсэн хэтээрээ, цахиж асаасан гал

	Малынхаа цагаан сүүг бөмбийтөл хөөрүүлсэн гал

	Манхан цэнхэр тал дунд, түүхийг улираасан гал.

	Манай үеийг цахилгаанд үдэж хүргэсэн гал!

	 

	 

	3. Таван шарга

	Хуурай салхи нь сэвэлзсэн Борзонгийн шар говь

	Хуурамч зэрэглээ туналзсан Галбын өргөн говь

	Хунгарласан манхан толгодтой Заг-сүүжийн говь

	Хурдан тахийн мөртэй Нарийн хөхийн говь

	Хулан, Хавтгай торолздог Цэнхэр номины говь

	 

	Таван мөртэй бадгаар бичээд баршгүй говиуд

	Таван живаа алхмаар хэмжээд хүршгүй говиуд

	Тавин нугалаа дэлгэсэн шар хадаг шиг говиуд

	Таван шарга морины бидэрт зоо шиг говиуд

	Тавин тав хоног цангаж гатлам говиуд!

	 

	Хөлтэй магнагаар хийсэн монгол дээлийн хормой шиг

	Хөвчин эх орныг минь эмжиж тогтсон говиуд. 

	Хөрсөн доор нь байгаа эрдэнэ бүхэн товолзох шиг 

	Хөнхөр хөнхөр манхан чимээгүй гулсан нураглаад 

	Хөдөлмөрч хүн ардыг дуудаж байдаг говиуд!

	 

	 

	4. Аварга

	Тав таван онцлогоор, сайхныг нь магтаад баршгүй

	Таван түм хүргэсэн ч гайхамшгийг нь гүйцэшгүй

	Аваргын цаад аварга - миний эх орон.

	Асрын өмнө дэлсэн бөх монгол орон!

	 

	Аварга Соён цээжээ ханхайтал нь өргөөд

	Алтай, Хэнтий гараа өвдөг дээрээ тулаад

	Атгаж хүршгүй зодог - ой хөвчөө хүглийлгээд

	Ариун сайхан хэнхдэг, хээр талаа цэлийлгээд

	 

	Үй түмэн судсаар нь эрч цахилгаан гүйж

	Үйлдвэр хөдөлмөрийн хүмүүс зүрх нь болон цохилж

	Үйлс ажил бүтээлүүд бие нь болон цогцолсон

	Үнэхээрийн аварга бөх монгол эх орон минь!


ТОВХОН ХАНЫ МАГТААЛ

	1

	Эрдэнэ хүмүүний биеийг олж төрсөн цагаа

	Эргэж нэгэн санахад, хэний ч хүүгийн сэтгэлд

	Эргэн тойрны дүрийг нь нүд тайлан харсан

	Элгэн халуун нутаг нь санагдах нэгэн учир бий!

	 

	Залуу зандан үеэ хожим хойно санахуй

	Замаг цээлийн усанд нь хонь хургаа услах

	Завсар чөлөөнд учирч, амраг сэтгэл төрсөн

	Залгаа нутгийн охиныг дурсах нэгэн учир бий.

	 

	Холын хол газар аян явдлаар одохуй

	Хорвоо гэдгийг таньсан хүний үр байтугай

	Хомбон дөрвөн туурт хүлэг морин хүртэл

	Хонгор багын нутагтаа гүйх нэгэн учир бий.

	 

	Тэргүүн дээрх үс минь буурал орон цайвартах

	Тэн хагасаа өнгөрсөн, насан сүүдрийн энэтээгээс

	Тэмцэл хөдөлмөрийн зуунд миний биеийг төрүүлсэн

	Тэр л нэгэн нутгаа магтах нэгэн учир байна!

	 

	 

	2

	Тансаг сайхан өвчүү дээрээ үйлдвэр, мал ярайлгасан

	Таван тив, дөрвөн далайтай үйлс ажлаар хөтлөлцсөн

	Тайван энхийн орны минь дээд талын энгэрт

	Та бидний андахгүй Сэлэнгэ сайхан нутаг бий.

	 

	Ундарга ихтэй Сэлэнгийн хоймор талд нь налайж

	Уужим цагаан талаар хормой биеэ цогцлуулж

	Уулс уулсын дундаас сэрвээ юугаа өргөсөн

	Урьд эртний түүхтэй Товхон хан уул бий

	 

	Ихэмсэг Товхон ханы энгэр нөмөр газарт

	Их бага Цацан гэх хоёр голын хооронд

	Ижийн сайхан бүүвэйг чагнаж бойжсон би

	Ийм л сайхан нутагтай гэж, хаа ч гэсэн хэлнэм!

	 

	Малчин Жүгдэрийн хүү хорвоод төрснийг зарлах

	Манхан цагаан хөрсөнд нь мөрөө анхан гаргаж

	Марц хужир ихтэй, ам болгоны нь адгаар!

	Малдаа яван дуулсан дуу минь шингэж үлдсэн юм!

	 

	 

	3

	Олон уулаас онцгой Товхон хан уул минь,

	Он ондоо дассан баян зөөлөн хөрсийг чинь

	Ойворгон бага насандаа нүцгэн хөлөөрөө хэмжиж

	Одоо болтол марташгүй үнэрийг нь аван өсжээ, би!

	 

	Хавцал сайхан амнаас нь ихэр юм шиг ундарч

	Хатирт морь шиг довтолсон Их бага Цацангийн

	Хар сайхан усны хээтэн урсахыг ажсаар

	Хариулсан хургаа ч мартаж, алмайранхан суудаг сан.

	 

	Хан өндөр хөвчийн чинь гүн ногоон ой дунд

	Янз бүрийн шувууд найрал хөгжим шиг донгодоход

	Явдал учир ихтэй хорвоод дурлах сэтгэл минь

	Ягуухандаа татагдаж, чагнан саатан суув аа.

	 

	Амьд байгалийн тавцанд, зуун насыг насалж

	Алдарт эриний өнгөнд зугаацанхан жаргаж

	Алдраар баян хүний нэгэн болж яваг гэж

	Анхил багын нутаг минь чи, надад хөгжимдсөн юм болов уу!

	 

	 

	4

	Байгалийн сайхан хөгжмийг чинь бахдан чагнаж өссөн, би

	Баян тансаг байдаг, хүний сэтгэлийн угаас

	Бадаг бадаг шүлгээ Товхон хандаа зориулж

	Бараа дүрийг нь харан магтаж нэгэн үзьюү!

	 

	Тэнгэрийн хүйс тулмаар сүрлэг сайхан оргилтой,

	Тэх бух шиг хэрсэн, сүмбэр сайхан зоотой,

	Тэртээ энэтээ талаараа сөл сайхан бэлчээртэй,

	Тэмээн жингийн цуваа шиг алсын цэнхэр уулстай,

	 

	Урдаа дэлгэсэн хадаг шиг Сэлэнгэ сайхан мөрөнтэй,

	Ардаа түшсэн түшлэг шиг Хантай сайхан нуруутай,

	Алтан түрүүгээр долгилсон арвай буудайн тариалантай

	Алсын алсаас мэлтийсэн, Тоором, Цагаан нууртай,

	 

	Баруун өмнөө манантах Баяннуурын уулстай,

	Байгаль эхээс заяасан сэрүүн сайхан хөндийтэй,

	Баялаг хормойгоо тойрсон малчны олон хоттой,

	Байнга бидэнд санагдах Товхон хан уул минь!

	 

	 

	5

	Намрын өтгөн манан, хөвчийн ширэнгэд татахуй

	Намираа сэрүүхэн бороо хонон өнжин шавшиж,

	Нарийн жимийн бэлчирт хангал буга урамдаж

	Найлзуур зөөлөн мөчирт, амтат жимс бөнжгөнөдөг билээ л!

	 

	Өвлийн гурван сардаа, мөнгөн өнгөөр сүндэрлэн

	Өндөр өндөр модонд нь хүй хүй салхилж

	Өвөлжөө бууцнууд харлан, үхэр мал цувж

	Өлчир залуу малчид дуулж явдаг нутаг билээ л.

	 

	Урин зөөлөн хаварт нь цэнхэр будан татаж,

	Усны олон шувууд цэнгэн жарган донгодож

	Уур цагаан гэрүүдээс ишиг хурга майлалдаж

	Уураг сүүний дээж бялхаж байдаг нутаг билээ л.

	 

	Анхил сайхан зундаа, цэцэг бүхэн дэлгэрч

	Агь, сургар тэргүүтэн, үнэр мэдэн анхилж,

	Аавын олон хүүхэд, үсэргэх мориор давхилдан

	Ардын сэтгэл тэнийсэн, ашдын сайхан нутаг билээ л.

	 

	 

	6

	Хуучин түүхийн туршид зүүрмэглэж байсан хөндийг

	Хулан тахь шиг хөнгөн, залуу үетэн сэрээж

	Худгийн сэнсэн хүрд, атар хээрт нь эргэж,

	Хуанлийн шинэхэн хуудсанд, хорь дахь зуун бичигджээ.

	 

	Дуутай шуутай трактор, дуулим хээрийг нь хагалж байна.

	Дурайсан хар газар дээр, будааны үр цацаж байна.

	Дур мэдэн алиалсан, зэрэглээ манан дунд нь

	Дун цагаан барилгууд үлгэрийн юм шиг босож байна

	 

	Гэгээн саруул танхимын ширээ бүхний нь ард

	Гэнэн цагаан сэтгэлтэй хойч үе минь өсөж байна!

	Оорцог сондгой амьдарсан өвгөд бидний үе

	Олны хүчин нягтарсан ардын нэгдлээр солигдож байна.

	 

	Хөгшин намайг баясуулсан, шинэ цагийн амьсгал

	Хөдөө Товхон ханд минь шингэж ийнхүү нэвтэрлээ.

	Хүлэг сайхан морины гүйдэл юунд нь тааруулж

	Хөнгөн хуурмаг боловч шүлгээ ийнхүү эвлүүллээ.


АДУУ МАНАСАН НЭГЭН ШӨНӨ

	Аль эрт, залуугийн цагт

	Адуу манасан нэгэн шөнө

	Ахуй баян байгаль дэлхийд

	Атаархан баяссан нэгэн үе

	 

	Өнөө болтол сэтгэлээс гарахгүй

	Өр зүрхийг минь баясуулж явна.

	Өлгийд чагнасан бүүвэйн дуу шиг

	Өссөн нутгийн минь эгшиг болно.

	 

	Сүр бараатай Товхон хан минь

	Сүмбэрлэх биеийг нь тойрон тогтсон

	Цэрэг цуухын дарга даамал шиг

	Цэнхэртэн харагдах хан уулс минь:

	 

	Уужим хормойтой Дэлгэрхан уул

	Усан эмжээртэй Бүрэнхан уул

	Ургаа суугаа Дулаан хан уул

	Урьдын түүхт Торгон шарын нуруу

	 

	Энэ бүхний дунд, намрын дунд сард

	Эн захгүй далай шиг уужим талд

	Эгцлэнхэн хөөрөх тэргэл сарны туяанд

	Эмээлт морины нуруун дээр адуу манаж явахад

	 

	Мөнгөн сарны туяанд Товхон хан сүүмийж

	Мөнх хөх тэнгэрээр торгон үүлс нүүнэ.

	Нүүн цуврах үүлс нь, мяндсан зөөлөн хадаг шиг

	Нүсэр баян уулст, алгуур алгуур тунарна. 

	 

	Энгэр газар харагдах дуган сүмийн бараа

	Эвэр ганжир тэргүүтэн гялс гялс хийх нь

	Энэ нэгэн дэлхийд хүн хэмээх төрөлтөн

	Эртнээс эдүгээд хүрсэн хүнд үеийг сануулна...

	 

	Тэнгэр газар нэгдэж байгаль гэгч

	Тэнхээ чадал ихтэй баян дэлгэр ертөнц

	Тэрхэн үедээ миний, адуу манаж явахад

	Тэр л гэхийн тэмдэггүй аварга ихэмсэг байжээ.

	 

	Аварга байгальд хөглөгдсөн сэтгэл гэгч

	Атар залуу насанд минь намайг донсолгожээ.

	Алд бие минь харин өнөөдрийг хүртэл

	Алтан дэлхийн агуу бүхнийг үзэж өнгөрөөжээ


БАГЫН ЯВДАЛ

	Багын явдал, олон жилийн цаана

	Бараа сураг алджээ.

	Баярласан гунигласан энэ их хугацаа

	Бараан үсийг минь буурал болгожээ...

	Ан хайсаар Цэмбийн толгой дээр

	Амсхийн буулаа, нэгэн өдөр

	Алаг хоёр нүд минь юуг ч юм бэ

	Агшинхан зуур эрсээр байлаа.

	Анчны харц чи, юуг эр ээ вэ?

	Ахуй сэтгэл минь чи юуг хүсээ вэ?

	Амьдралын минь тавин хэдэн жилд

	Арчигдсан юмыг эрж байна уу, чи?

	Эрсээр байгаад эрлээ би оллоо.

	Эрт багын минь эрхэлж байсан газарт

	Эгнүүлж өрсөн чулуун тоглоом минь

	Эгээ яг хэвээрээ энд байна.

	Айл гэж дугуйлсан чулуу

	Авдар гэж тавьсан чулуу

	Адуу гэж тараасан чулуу

	Алмаас эрдэнийн алаг цагаан чулуу.

	Эвий хөөрхий багын минь тоглоом

	Ээх наран үлээх салхинд

	Элсэн шуурга цасан шамаргад

	Эвдрээгүй үлдсэн эрдэнэсийн цагаан чулуу.

	Хээрийн энэ чулууг цуглуулж явахдаа, би,

	Хэнхдэг гарсан даавуу цамцтай

	Хэрзийсэн туранхай жаал байжээ.

	Хэн хэнтэй тоглож явлаа даа?

	Найртай багын минь найз нөхөд

	Насны чацуутан та нар минь

	Наддаа үзэгдэхгүй хаана явна вэ?

	Нарт ертөнцийн хаана явна вэ?

	Өөр газар, өөр нутагт

	Өнөө үеийнхээ амьсгааг нэвтрүүлж

	Өнөр хөгжлийн цамхаг босгож

	Өдөр шөнөгүй зүтгэж явна уу?

	Агуу орныхоо захаас захад

	Алтан шар замыг нь дагаад

	Авто машины залуур мушгиад

	Амар мэнд ажиллаж явна уу?

	Эсвэл нэгтээ, ном судалж

	Эрдэм ухааны нээлт хийж

	Эх болсон нутгийнхаа уудамд

	Эрэл хайгуул хийж явна уу?

	Алин боловч та нар минь

	Ажиллаж бүтээж мандаж яваа биз.


ОРГИХЫН ГОЛЫН ЭРЭГТ

	Оргихын голын усан

	Эргээ дэлсэн шуугина

	Он оны явдал

	Эндээс надад санагдана.

	Олон жилийн өмнө би

	Оргихын голын эрэгт

	Гар анжис бариад

	Газар хагалж байсан.

	Хан хөвчийн хөрсийг

	Хагалж ядаж явсан.

	Хавар намрын ажилд

	Халж хөрж байсан.

	Духнаас гарсан хөлсөө

	Дусал дуслаар унагасан.

	Дуусашгүй хөдөлмөрийнхөө мөрийг

	Дурсгал болгож үлдээсэн.

	Нэг мэдэхэд өнөөдөр

	Хачин өөр болжээ.

	Халуун залуу насны минь

	Хагалж ядсан газрыг

	Харжигнасан дуутай трактор

	Хага зүсээд өнгөрч байна

	Олон эгнээ анжсаараа

	Огло огло татаж байна.

	Урьхан хаврыг дуустал

	Уухилж явсан газрыг минь

	Цагийн зуурт хагалаад

	Цацах үрээ суулгаж байна.

	Товхон ханы хормойг

	Тойруулж нэлд нь тариад

	Баатар хүчит энэ зуун

	Бяр чадлаа гайхуулж байна.


БАГА НАС

	Хашааны минь гадуур

	Хархан нүдтэй хүүхдүүд

	Хаврын дулаахан өдөр

	Хашхиран шуугин тоглоно.

	Өнгө жигдхэн хувцастай

	Өсгий тэгшхэн гуталтай

	Өөрийн хүний гэлгүй

	Өхөөрдмөөр хөөрхөн хүүхдүүд юм.

	Өвгөн бидний үед бол

	Өмсөх хувцас юу байлаа?

	Өвдөг тохой нь цухуйсан

	Өмд цамц л төдий сэн.

	Үздэг ном гэвэл

	Үлгэр оньсого төдийхөн

	Үлдсэн бусад цагтаа

	Үйл ажилд гүйдэг сэн.

	Тэглээ гээд бид чинь

	Тэнэг мунхаг хоцроогүй

	Тэнэгэр чөлөөт энэ үеийг

	Тэмцэж байлдаж авсан юм.

	Харин та нарын үе бол

	Хатан дэлхийд хосгүй үе

	Дайн гэдэг үйл

	Судрын төдий үлдэх болохоор

	Дайсан гэдэг зүйл

	Сургийн төдий хоцрох болохоор

	Бууны оронд бусад техник,

	Буулгах өргөх машин бүгдийг

	Бушуухан эзэмшихийг бодоцгоо!

	Бултаар давшихыг хичээцгээ!


АРДЫН ДУУ

	Ачит эхийн бүүвэйг

	Чагнаж өссөн би

	Ардын сайхан дуу шиг

	Аялгууг олж сонсоогүй.

	Ажил зүтгэл хоёртоо

	алжааж яван зохиосон

	Ая сайтай дуунд нь

	ааш зан нь шингэсэн юм.

	Нанжвандан хадган дээр

	мөнгөн аяга гялалзаж

	Нанчид юуны дээжээр

	мөнхийн ерөөл тавигдаж

	Нарийн цээл дуутай

	лимбэний зургаан нүхэнд

	Намайг чамайг уяраасан

	ардын дуу уянгалж

	Ардын тэр дуунаас

	зовлон, жаргал санагдаж

	Алтай хангайн уулс

	уг дүрээрээ үзэгдэж

	Агь гангын үнэр

	ургаагаараа үнэртэж,

	Амар жимэр суухын

	хүсэл бүхэн харагддаг.

	Ардын сайхан дуундаа

	дурланхан өссөөн би,

	Атар залуу насандаа

	дууланхан давхисан би,

	Азай буурал болохдоо

	дуртай хэвээр үлдлээ.

	Ай түмэн салаатай

	мөрөн юм уу даа, чи!


ЭЖИЙ

	Ариун цагаан хэвлийдээ намайг

	Арван сар түүртэнхэн тээсэн эжий.

	Амтат хоолоо ч хугаслан байж

	Алаг үрээ гэж зүтгэнхэн тээсэн эжий.

	Үхэхээс наанагүй, төрөхийн зовлонг

	Үнэн зоригоороо даван төрүүлсэн эжий.

	Үүрийн шөнөөр нойрмоглон босож

	Үлчэх зөөлөн хөхөө амлуулж өгсөн эжий,

	Зүрхийг минь цохиулж, нүдийг минь нээлгэж

	Зүйдэлгүй тэнгэрийг харуулан бүүвэйлсэн эжий

	Зүсийг минь зүслүүлж, нэрийг минь нэрлүүлж

	Зүйлийн уяхан дуугаараа бүүвэйлсэн эжий.

	Уйлах бүхэнд нь хоол, цайгаа орхиж

	Уяранхан хайрлаж хөхүүлж өсгөсөн эжий.

	Улс орныхоо алтанхан шороонд

	Улыг минь хүргэж, хөтлөн өсгөсөн эжий.

	Цувруулан хэлхсэн сувдан адил

	Цул гучин дөрвөн шүдийг минь ургуулсан эжий.

	Цулбуур жолоо хоёрыг гарт минь бариулж

	Цуут хүлгийн нуруунд намайг унуулсан эжий.

	Элгэн төрлийг минь эхлэн мэдүүлж

	Эрхэм нөхдийг минь түшүүлж өгсөн эжий.

	Эрдэнийн алтан хаалгаар намайг алхуулж

	Эрдэм номын шимийг хүртээж өгсөн эжий.


ЧОНО

	Саарал чоно тал дундуур

	Сарвайн сарвайн давхина.

	Саарин тавхай нь гялалзанхан

	Самран самран хурдална.

	Аргамаг хүлгийн дөрвөн туурай

	Бөмбөр адил нижигнэн довтолно.

	Анчин хүний хоёр нүд нь

	Бамбар адил гэрэлтэн дөтөлнө.

	Атга дүүрэн хулсан ташуур

	Аянга адил гялсхийн бууна.

	Араатан чоно агшин зуур

	Атирсхийгээд тэрийн унана.

	Хүч мэдсэн уралдаан ингэж

	Хүлэг морины хурдаар дуусна.

	Хүйлгэн муу чонын мэх

	Хүний хүүгийн ялалтаар төгсөнө.

	 


ХҮСЭЛ

	Хүн бүхнийг нэг л хүсэл

	Хүүхэд үеэс нь хүчлэн дагадаг.

	Хүсэл сэтгэлийг нь мөнхөд эзэлж

	Хүрэх зам руу нь хөтлөн алхдаг

	Намайг тэгж хөтлөн алхсан

	Насан багын минь хүсэл мөрөөдөл

	Хонгор багын минь нутгаас эхлээд

	Холын холд дагуулсан билээ л,

	Ардын хүү аавын үр би

	Анчин болохыг хүссэн юм.

	Аглаг уул, арвин талаар

	Авлан явахыг хүссэн юм.

	Анчин болохыг хүссэн юм би

	Алтан шаргал говиос, хангайн уулс хүртэл

	Ариун цагаан Сэлэнгээс, Халхын гол хүртэл

	Аялан жуулчлахыг бодсон юм.

	Хүссэн юмандаа нэгэн цагт

	Хүрч золгодог ёсон бий.

	Хүний хүү, санасандаа хүрч

	Хүлгийн дөрөө жийдэг жам бий.

	Унаган багын хүсэлдээ хүрч

	Улс орноороо сүлжиж явлаа би.

	 


ТАВАН БОГД

	Мөнх тэнгэрт тэмүүлсэн

	Мөлгөр шовх орой нь

	Мөнгөн цагаан цац шиг

	Мөндөр борооны солонго шиг.

	 

	Орой нь өндөр титэмдээ

	Од мичдийн шигтгээтэй

	Орос Монгол гүрнийхээ

	Онгон хилийг манаастай.

	 

	Алтай Таван Богдынхоо

	Ариун дүрийг харлаа би.

	Атар дуулим бэлээр нь

	Аялан аялан явлаа би.

	 

	Өрөвлөг жигүүртний дэвэлт

	Өндөр ойлд нь хүрээгүй

	Өнгө бүрийн мөчтөн

	Өөдөө авиран гараагүй.

	 

	Хатан царман бие нь

	Харах бүрийд сүртэй

	Хаш л мөсөн орой нь

	Халуун зун ч бараатай.

	 

	Алтай Таван Богдынхоо

	Ариун дүрийг харлаа би.

	Атар дуулим бэлээр нь

	Аялан аялан явлаа би,

	 

	Эгц цавчим сарьдгаас нь

	Эрчит салхи исгэрсэн

	Энд тэндийн амнаас нь

	Эмийн рашаан ундарсан

	 

	Хасаг, монгол, урианхайн

	Хайртай ноён уулс

	Хан хормойгоо дэвссэн

	Ханагар баян нутаг.

	 

	Алтай Таван Богдынхоо

	Ариун дүрийг харлаа би.

	Атар дуулим бэлээр нь

	Аялан зочлон явлаа би.


ТОЛБО НУУР

	Хан буурал Алтайн

	Хатан дагина гэмээр

	Хатан дагинын гар дахь

	Хашийн толь ч гэмээр

	Ханагар ганган Толбын

	Хажуу талд нь очлоо би.

	Хатуу Бортын уулсыг

	Хархан усанд нь харлаа би.

	Тольдон тольдон харахад

	Толгой сэргээм хангай

	Товь мөнгөн тоногтой

	Тоорцог адил хайрхан

	Дуулим холын газраас

	Дуудаад байдаг Хатуу Борт

	Дуусашгүй их баялгаа

	Нуугаад байдаг Хатуу Борт

	Буурал хангай чамдаа

	Буурал Дамдин чинь ирлээ

	Буцан буцан явахдаа

	Булаагдаад байна сэтгэл минь

	Дэлбэгэр хултай айргийг

	Дэргэдээ тавьсан өвгөн шиг

	Дээд хайрхан чиний дэргэд

	Дэгжин Толбо мэлтийж байна,

	Хар модны боргоцойг

	Хаялж байдаг давлагаатай

	Хасбаатар жанжны дурсгалаар

	Халгиж байдаг домогтой.

	Өнгөт сайхан Толбыгоо

	Өргөн өргөн магтахад

	Өвгөн цэргийн сэтгэл

	Өөрийн эрхгүй хөдөлнө.

	Цахиур чулуу ч хагармаар

	Их тэмцлийн жилүүдэд

	Цагаан намын цэргүүдтэй

	Ид чадлаа сорилцсон

	Хасбаатар жанжны цэргийн

	Хэвтэж байсан нуувч

	Хадан дунд нь одоо ч

	Хэв янзаараа байна.

	Ууган партизан цэргийн

	Урсаж байсан цуснаас

	Ургаж гарсан цэцгүүд

	Улирлын сайханд ганхана.

	Ардын хувьсгалын түүхэнд

	Алдраа үлдээсэн Толбо

	Анхны явдлыг бодох шиг

	Амар тайван мэлтийнэ.


ТАВАН САЛАА УУЛ

	Хатуу Бортын зангилаа

	аварга нүсэр цогцостой

	Хавьтаж ойртож боломгүй

	арзгар барзгар тогтоцтой

	Хайрхан өндөр оргил нь

	мөнхийн цасаар хучаастай

	Хамаг олны тахилгат

	Таван салаа уул минь.

	Газрын таван манаа

	зогсож байгаа ч юм шиг

	Гарз таван нохой

	давхиж яваа ч юм шиг

	Гарын таван хуруу

	Гозойж байгаа ч юм шиг.

	Галын таван дөл

	дүрэлзэж байгаа ч юм шиг

	Тахилга мөргөл өнгөрсөн

	энэ цагийн өнгөнд

	Таван салаа уулыг

	энгийн нүдээр харахад

	Тангараг журмаа илтгэн

	гар гараасаа барилцсан

	Таван тивийн ардын

	ган хөшөө шиг санагдана.


ЦАМБАГАРАВ

	Дун цагаан хүрмээ

	цаг үргэлж өмсөөстэй

	Дунхгар гоолиг биедээ

	цас мөсөн чимэгтэй

	Думбагар цэвдэг тэргүүндээ

	цагаан үүлийг татсан

	Дунгар яйчлын хэлбэртэй

	Цамбагарав уул минь.

	Том жижиг уулс дунд

	өнгөлөгхөн харагдах нь

	Тойрсон олон оргил дунд

	өндөрлөгхөн үзэгдэх нь

	Тоо томшгүй үрстээ

	өглөг сургаал хайрлаж суугаа

	Тохитой томоотой өвгөний

	өнгө дүр шиг санагдана.

	 


БУЛГАН ГОЛ

	Ариун цагаан Сэлэнгийн

	Алдарт Товхон ханаар

	Адуу малаа малласан

	Ард Жүгдэрийн хөвүүн

	Буурал Дамдин миний бие

	Буман бээрийг туулсаар

	Будант Алтайд ирээд

	Булган голыг нь магтаж

	Өөрийн үгээр болхи ч,

	Өрөх шүлгээр мохоо ч

	Өвөг дээдсээс үлдээсэн

	Өгөөмөр хэлээр дуул юу.

	Оосор бүч нь үгүй

	Орд цагаан өргөө шиг

	Одтой тэнгэрийг баганадсан

	Онгон цагаан Алтайн

	Босго - хаалган хадыг нь

	Борви нугалан алхаж

	Боргио хаялан хурдалсан

	Болрын өнгөт Булган минь.

	Атиран мухирласан тохойдоо

	«Алмасын Улаан уултай»

	Алсыг зорьсон урсгалдаа

	Алтан сорлог минжтэй

	Баян сайхан Булганыг

	Барин тавин магтахад

	Бахдах сэтгэл ханашгүй

	Бадаг шүлэг хүршгүй.

	Өвгөн буурлын ухаанд

	Өнгийн шүлэг дуулсан

	Өвдөл цөвдөл толгод

	Өмнө хойно нь бөртийсөн

	Арвай тарианы шан

	Атираатанхан зурайсан

	Алгана тэргүүтэй загас

	Алиаланхан наадсан

	Минжийн овоохой торойж,

	Миний нүдийг булаасан

	Хонхот харгана ярайж,

	Хотлын сонирхлыг татсан

	Ижилгүй сайхан чацаргана

	Иш дээрээ туялзсан

	Ийм л сайхан нутаг

	Ивээлт баян Булган минь.

	Зүйл зүйлийн баялагтай

	Зүйрлэшгүй сайхан нутгаа

	Зүг бүрийн ардууд

	Зүрх сэтгэлээсээ хайрлаж

	Алаг чулууг ч эрхэмлэж

	Ан гөрөөсийг ч дархалж

	Арвижуулж өсгөж байхын

	Ариун ерөөлийг дэвшүүлье.

	 


АЛТАЙД БИЧСЭН ТЭМДЭГЛЭЛ

	Нарны алтан гэрэлд

	Настан буурал шиг налайсан

	Сарны мөнгөн туяанд

	Сайхан дагина шиг санагдсан

	Ам жалга бүрээс нь

	Рашаан булаг оргилсон

	Рашаан булгийн хөвөөнд нь

	Анхил тоорой зэргэлсэн

	Буугаа үүрсэн анчныг

	Булга минжээрээ баясуулсан

	Дуугаа дуулсан аянчныг

	Дуу цуурайгаараа саатуулсан

	Өнгөлөг цагаан оргилоо

	Тунгалаг нууртаа тольдсон

	Өндөр буурал Алтайгаа

	Дурсан дуулаад баршгүй.

	 

	* * *

	 

	Хөх цэнхэр тэнгэр шиг

	Хөндий дүүрэн мэлтийсэн

	Хөвөн цагаан үүл шиг

	Хөвөө зах нь хөөсөрсөн

	Хөхөмдөг биндэрьяа шигтгээтэй

	Хөвчин Алтайн чимэг

	Хөл барьцыг алдуулсан

	Хөдөө Хар-Ус нуур минь

	Ариухан байгалийн хөгжмийг

	Анхааран чагнаж мэлтийнэ

	Алив тэр хөгжмийн чинь

	Аялгууг би сонсох сон.

	 

	* * *

	 

	Ариухан байгалийн хөгжмийн

	Аялгууг би сонслоо.

	Амар тайван зүлгэн дээр

	Амьсгал даран чагналаа.

	Зөн мөрөөдлийн хөгжим шиг

	Зөөлөн ялдам жингэнэсэн

	Зөрөлдөн тогтсон уулсын

	Зөрүү хормойг эмжсэн

	Алиахан хонгор ааштай

	Алдарт Буянт гол минь

	Аяны намайгаа баясуулсан

	Ариухан Буянт гол минь

	Аль л өндөр хайрхандаа

	Алдрыг магтан хөгжимдөнө вэ?

	Азай буурал Ховдыг тойрсон

	Атираат уулсыг магтана уу,

	 

	* * *

	 

	Уул эртний түүхтэй

	Ховд хотыг тойруулж

	Урьд цагийн хүмүүсийн

	Суварга шивээ барьсан шиг

	Угалзны эврийг дуурайсан

	Ургаа ханан хадтай.

	Улаан Богож, Улаан ямаатын

	Үүлс тулам хайрхантай.

	Бурантаг сунгасан тэмээдийн

	Цувж яваа ч юм шиг

	Булиа хүчит баатруудын

	Цуглаж суугаа ч юм шиг

	Алтай Таван Богд минь

	Агуу болоод сүрлэг юм

	Ай даа манай эх орон

	Арвин болоод баялаг юм.


БАЙТАГ БОГД

	Алтайн нурууг даван гарч

	Алтан нарыг саравчлан харж

	Аальгүйхэн гоёмсог зэрэглээн дундаас

	Алдарт Байтгийн барааг үзлээ.

	Хөвөлзөн долгих далайн дунд

	Хөвөн явах хөлөг мэт

	Хөх тэнгэрийн хаяа дор

	Хөндлөн татсан хөшиг мэт

	Торгон хилийн шугам дээр

	Торойтол зогсох Байтаг минь

	Толин цэнхэр тэнгэрийн наана

	Тодрон үзэгдэх Байтаг минь

	Уран дархан Байтаг минь

	Улиран холдох цагийн уртад

	Уудам тэнгэрээс харван буусан

	Мөнгөн дөш дээр сийлбэр цохижээ.

	Тэнгэрээс буусан солирыг

	Тэгж нэрлэсэн нь учиртай

	Тэр солир, Байтаг хоёр

	Тэндээ л нэг хачиртай.

	Зүүдэнд орсон аварга амьтад шиг

	Сүмбэрлэн тогтсон сарьдгууд чинь

	Зүйдэлгүй тэнгэрийг баганадан тулсан

	Зүрхэн хэлбэрт оргилууд чинь

	Ган төмрийн хүдэртэй

	Газрын доорх эрдэнэтэй

	Галбын амьтдын үзмэртэй

	Гайхам их баялагтай.

	Энгийн хэвтэх чулууд чинь

	Эртний галбын загаснууд

	Эгц өндөр цохионууд чинь

	Эрэггүй далайн амьтад

	Хөсөр хэвтэх хад чинь

	Хөвхөн хуягтай хясаа

	Хөгжил түүхийг тодорхойлох

	Хөвчин их музей.

	Орчлон дэлхийн энэ музей

	Одон мэт содон харагдана,

	Овоолон дэлгэн тавьчхаад

	Олон үзэгчээ хүлээж байна.


ДАЛАЙ ДЭЭР

	Өргөн далай манантан цэлийнэ.

	Өвчүү дээр нь онгоц сүүмийнэ.

	Өдрийн наран халуу төөнөнө.

	Өмнийн салхи хуурай үлээнэ.

	Унасан завь минь холбилзонхон

	Урагш ахих нь залхуутай удаан.

	Уруул хатаж омголтонхон

	Умдаа санагдах нь юутай хэцүү вэ.

	Цэлгэр далай минь далай биш

	Цэнхэр Номины говь билээ.

	Өвчүү дээрх нь онгоц биш

	Өргөн говийн уул билээ.

	Ууланд би хүрэхийг яарна,

	Унасан тэмээ холбилзон алхана.

	Уруул хатаж омголтох л үнэн,

	Умдаа санагдах нь юутай хэцүү вэ.

	Ширээ тэмээ алхан алхсаар

	«Шивээт улаан» ууланд хүрлээ.

	Өвчүү завь, онгоцонд аврагдах шиг

	Өндөр хадны нь сүүдэрт амарлаа.

	Цэнхэр Номины говь дундах

	Цэх өндөр «Шивээт улаан»

	Эргэн тойрон, ан гөрөөсөөр

	Элбэг баян «Шивээт улаан»

	Олон дахин «Шивээт улаанаас»

	Олз ихтэй буцсан юм, би!

	Омогт мазаалай, аргаль, янгир

	Ороо хулан ч намнасаан, би!

	Эртний байгуулсан шивээ - бэхлэлт

	Элгэн хадны нь оройд байдаг

	Энэ уулын сайхан дүр нь

	Эгнэгт миний сэтгэлд байдаг.

	Шинэ үеийн эрдэмт залуус

	Шинжиж судлахаар ирэх хүртэл

	Шивээт улаан минь баяртай.

	Ширээ тэмээ минь, замдаа одъё.

	Унасан «завь» минь холбилзонхон

	Урагш ахих нь залхуутай удаан

	Өргөн «далай» манантан цэлийнэ.

	Өвчүү дээр нь «онгоц» торойно.


БУРХАН СУТАЙН ӨВРӨӨР

	Дуунд гардаг Шаргын говиор

	Дуниартал шарсан нарны доогуур

	Аялал жуулчлалын мөр хөөж

	Ангаж цангаж явахын зуур

	Эгц хойно минь Сутай уул

	Эсгий гэр шиг дүнхийн цайрна.

	Цастайхан тэргүүнээ гялалзуулж

	Цангасан намайг догдлуулан байна

	Хайрхан Сутайн өмнө биед

	Ханагар өргөн ээрэм талд

	Хар сүүлт бөхөн, янгир, хулан

	Хавтай сайхан бэлчдэг билээ.

	Өндөр Сутай, тэр ангуудаа

	Өдөр шөнөгүй харуулдан байх нь

	Ямаан дахтай манаач өвгөнтэй

	Яг адилхан харагддаг билээ.

	 


АЛТАЙ НУТГИЙНХАН

	Алтай нутаг, Ховдын хязгаарт

	Аялж явсан хэдэн жилдээ

	Ааш сайтай тэндэх түмний

	Ариухан сэтгэлд баясаж явлаа.

	Өвлийн шуурга, зуны бороо

	Өрвөлзөн хийссэн хаврын салхинд

	Өдөр ч гэсэн, шөнө ч гэсэн

	Өрхтэй гэрийн үүдийг татлаа.

	Хаа ч дэлгэр, монгол овогтны

	Халуун мэндээр учран золгоход,

	Хандлан чанасан цайг нь оочиж

	Хамаатан садан шиг ярилцан суухад,

	Онгон Алтайн хормойг тойрсон,

	Олон гаралтай тэдгээр түмэн

	Зочноо хүндлэх, ажлаа хийхдээ

	Зорилго нэгтэй байдаг юм.

	Багын дассан нутгийнхан шиг минь

	Байгаль бодистой тэмцэн торниж

	Ажил хөдөлмөрөөр өсөж өндийсөн

	Анчин малчин хүмүүс билээ л

	Уулан дундуур тахтай мориор

	Уруу өөдөө харайж дүүлэнхэн

	Гань залуу бүргэд шонхрыг

	Гар дээрээ ангалзууланхан,

	Алтайн цаадах хатуу хөрсийг

	Анжис багажаар хага зүсэн

	Арвай будааг халиуртал ургуулж

	Адуулсан сүргээ шуугьтал хурааж

	Үсний чимгээ наранд гялалзуулж

	Үнээ малаа саах нь соньхон.

	Үсэргэх морьдоор нэхий булаалдаж

	Үетэн залуус наадах нь соньхон.

	Шаргалтан хөөсрөх таанын айргаа

	Шаагьтал аягалж барих нь сайхан

	Шар халзан хонио нядалж

	Сайхан хуримаа хийх нь соньхон.

	Намтар цуутай энэхүү түмний

	Нарийн заншлыг үзээгүй гэвч

	Найрсаг сэтгэлийг нь хүндлэн магтаж

	Найруулж бичих хүсэл төрсөн юм.

	Улиастайн амбаныг, өндөр суудлаас нь

	Унагааж байсан эрэлхэг цэргийн

	Уухайн дууг одоо ч хадгалсан

	Удамт түмэн шүү, тэндхийнхэн чинь.


ҮЛГЭР ДОМГИЙН НУТГААР

	Үлгэр домгийн нутаг гэж

	Баруун өмнө зүгт бий.

	Үзэх хүслэн төрсөөр

	Бараалхаж очсон нь олон сон

	Улирах цагийн уртад

	Уран домгоо зохиож

	Санаа сэдвээ үлдээсэн

	Сайхан түмнээ бахархана.

	Ам дамжсан домгоос нь

	Аяны шүлгээ эхэлье байз.

	Анчны замыг тоссон

	Ноён Богдыг харъя байз.

	Номин цэнхэр тал дунд

	Ноён Богд сүндэрлэнэ.

	Ноён Богдын түшмэд

	Номхон дүрээр эгнэнэ

	Зэрэгцээ түшмэд гэдэг нь

	Зэрэглэн тогтсон уулс юм.

	Зэрэглэн тогтсон уулс гэвч

	Зэхсэн юм шиг таарсан юм.

	Хажуудаа дөрвөлжин хадтай

	Хамгийн дундах уулыг

	Дэргэдээ тамгаа тавьсан

	Дээгүүр түшмэл гэлцэнэ.

	Цаад талын уул нь бол

	Цахиур чулуун тольтой юм.

	Цахиур чулуун толинд нь

	Сэврэй хайрхан харагдана.

	Энэхэн Ноён Богдын

	Эгээ хажуухан талд

	Тохитой нэгэн уул

	Товойж шовойж үзэгдэнэ.

	Ноён Богдын хатан

	Тольдож байгаа нь энэ гэнэ.

	Номхон түшмэл, толийг нь

	Түшиж суугаа нь тэр гэнэ.

	Урьдын энэ домгийн

	Уран чадлыг санагалзаж

	Уужим хээрийн толинд нь

	Удтал нүүрээ харлаа, би.

	Хэний ч гэрт байдаг

	Хэврэгхэн тольтой адилхан ч

	Хэмжээгүй бөх толийг

	Хэнэггүй байгаль бүтээжээ.

	Олон галбын нэгэн үед

	Оргилж байсан галт уулнаас

	Ойж гарсан хүрмэн чулуу

	Орчин тойронд сэрвийлцэнэ.

	Хагарч унасан уулсын

	Ханагар их биед нь

	Орчлонгийн насыг тоолом

	Олон давхарга тогтжээ.

	Уулс анхан тогтох

	Урдын урьд үеүдэд

	Унаж гулссан чулуу

	Урласан толь шиг болжээ.

	Уухилж байсан галт уул

	Ноён Богд болж үлдээд

	Унтраад удсан тогоо

	Орой дээр нь хонхойжээ.

	Байгалийн тэр толийг

	Балбаж нүдэж дийлээгүй

	Нэр нь одоо мэдэгдэхгүй

	Нэг хэсэг хүмүүс

	Үзэсгэлэнт тэр толийг

	Үхэр буугаар буудуулж

	Үнэтэй ховор эрдэнэсийг нь

	Үрэн таран хийжээ.

	Ноён Богдын тухай

	Номлож ирсэн домог

	Үндэс улгүй боловч

	Үнэн юм шиг санагдана.


ЭРТНИЙ ГАЛАВТ ЖУУЛЧИЛЛАА

	Эртний галавт жуулчиллаа

	Энэхэн биеэрээ зочиллоо.

	Эргэх ертөнцийнхөө урт настайг гайхлаа

	Эх орныхоо уужим баяныг бахадлаа

	Хүний амьдрал эрх чөлөөгөөр хөлжиж

	Хүчит хөдөлгүүр эрдэм ухаанаар хөгжиж

	Хүсэл бүхэн биелэх ирээдүй өмнө нь харагдсан

	Хүндтэй гайхамшигтай энэ зууныг үзлээ

	Хэдэн живаа жилийн тэртээ байсан

	Хэрмэл зэрлэг аварга амьтдаас үлдсэн

	Хэлхээ ясан цохионууд элсэн дундаас цухуйх

	Хэмжиж баршгүй баялгийг би үзлээ

	Баруун өмнөд говийн Нэмгэт хэмээх уул

	Баян Загийн толгод, Алтан уулын сархиаг

	Хонгил гэж нэршсэн Цагаан уулын өвөр

	Холоос гүвийн үзэгдэх Эргэлийн зоог дагаад

	Дашмагт хийсэн ус буцлам халуун зун ч

	Даханд хучсан бие хөлдөм хүйтэн өвөл ч

	Дархан мөнх орныхоо алдрын төлөө зүтгэж

	Даанч эртний галавт ах чинь жуулчилж очлоо

	Эртний үлэг гүрвэлийн барилга шиг том яснууд

	Эвхэж тавьсан эмээл шиг нуруу сээрийн үлдэц

	Энгүй бүдүүн мод шиг чөмөг шилбэний хэсгүүд

	Энд тэндгүй хэвтэхийг өөрийн нүдээр үзлээ

	Жаргал зовлон ээлжилж өнөөг хүрэхийг мэдээгүй

	Жаран сая жилийн тэртээ цаадах амьтад

	Эх орны минь зай дээр алхалж явсан үеийг

	Эргэцүүлж одоо бодоход аймшиг, сонирхол зэрэгцэнэ

	Нэмгэт уулнаас одоо нэг хэсэг нь амилбал

	Нэр мэдэхгүй аваргууд цагаан хонгилоос өндийвөл

	Нэн ч том гүрвэлүүд Эргэлийн зооноос босоцгоовол

	Нээрэн үнэнийг хэлэхэд, айж зугтахаас яах вэ 

	Үр сад маань харин аварга трактороо асааж

	Үмхэж утгах техник - экскаватораа алхуулж

	Үлэмж тэр амьтадтай үзэлцэн тулалдах биз

	Үй олон оны үнэн хөгжлийг үзүүлэх биз


ГОВЬ

	Эх орон минь хормойгоороо

	Элсэн говиор эмжээстэй

	Элсэн говь минь хэзээнээсээ

	Элбэг баян домогтой

	Шүд чигчийлэх өвсгүй

	Шүлсний төдий ч усгүй

	Нохой шидэх ч чулуугүй

	Ноцом халуун элсэн дунд

	Тэсэрч хагарах хорхой

	Тэвэрч хазах шавж

	Тэр аяараа байдаг гэж

	Тэртээ холоос яригддаг сан

	Дамын үг дамжигтай

	Давс нэмсэн цуурхалтай

	Хорхой шавжид нь хэн ч

	Өлмий доогуур үүлс нүүх нь

	Өвч битүү хөвөн зулсан шиг.

	Өчүүхэн шувуухайн дүрс мэтээр

	Өөрийн минь онгоцны сүүдэр харагдана.

	Дэлхий холдож бараа нь тасравч

	Дээд тэнгэр ойртох нь мэдэгдэхгүй.

	Аймаар гайхмаар тэр тэнгэрт

	Анх Гагарин яаж нис ээ бол?

	Дэлхийд цуутай тэр хүний

	Дэвж гарсан асар өндрийн

	Хаана нь ч хүрэлгүй, миний бие

	Харан санан гайхаж явлаа.

	Хан богдын эмжээр болсон

	Хатан Туул яралзан урсаж,

	Хамаг олны минь нийслэл

	Хайрт Улаанбаатар минь угтлаа.

	Эсэн мэнд босго алхахад

	Эхнэр хүүхэд гайхан баясна.

	Хаа холоос хэзээ гар аа вэ? гэж

	Халуун цайгаа аягалан угтлаа.

	Бүтэн сар тэмээгээр аялснаас

	Бүр хол, Алтайн цаанаас

	Долоохон цаг нисээд ирэхэд

	Олоохон бодол сэтгэлд орж билээ.


ӨВӨЛ

	Хатсан шар навчсаа

	Хаялж байгаа намар нь

	Хамбан шаргал дээлтэй

	Хашир догь жинчин шиг

	Өвлийн цагаан тэмээдийг

	Хөтлөн хөтлөн ирлээ.

	Өглөө орой жиндүүлсээр

	Дөтлөн дөтлөн ирлээ.

	Дүн хийсэн өвлийн

	Гурван сарын алхаа

	Дүнхийж цайраад ирэх

	Есөн есийн бараа

	Хүйтэн хатуу амьсгалаар

	Хүүрэг цан савсуулна.

	Чим хийсэн жавраараа

	Чихний үзүүр нясална.

	Уул, нуруу, тал, хөндий,

	Ургаа хад, ус булаг

	Униар татсан цасанд

	Уйтгартайхан дүнсийвч

	Манаран гозойх утаан дор

	Малчны гэрүүд бөмбийж

	Аргалын галын илчинд

	Ажиггүй дулаахан өвөлжинө.

	Урт жингийн сүүлд

	Уян зөөлөн ааштай

	Даамлын бүрэн эрхтэй

	Дагина охин гэмээр

	Хаврын гурван сар

	Хөдөө нутгаар айлчилна.

	Хамаг төлийн дуугаар

	Хөгжим найраа эхэлнэ.


ҮЕР

	Жаран дөрвөн оны

	Жаргалтай сайхан зун

	Ид долоон сарын

	Илчтэй халуун цаг

	Наана ч үгүй, цаана ч үгүй

	Аравны үдэш юм сан.

	Наадам маргааш эхлэх

	Амгалан шөнө юм сан

	Ханагар эх орны минь

	Хаа ч гэсэн ялгаагүй

	Хамаг ардын цэнгэл

	Халгиж байсан үеэр

	Аяны гурван хүн

	Алтайн ууланд хонолоо.

	Амран хэвтсэн чацуу

	Амттай нойронд дарагдлаа.

	Нойрон дундуур, тэгтэл

	Нойтон хүйтэн хайрч

	Зүүдэн дундуур, ингэтэл

	Зүг чиггүй сандарч

	Нүдээ хагас нээсээр

	Нүцгэн өндийж

	Гар гараа таталцаж

	Гайхан сандран харвал

	Өндрөөс буусан үер

	Өвдөг тулан цэлэлзэв.

	Өнгийн гялбаа цахилгаан

	Өмнө хойногүй гялалзав.

	Эмээл хазаар гудас

	Эдлэл хэрэглэл цөм

	Энд тэндгүй хөглөрсөөр

	Эрчилсэн урсгалд автав.

	Гайхаж сандарсан бид

	Газрын өндрийг бараадаж

	Гатлан туулан явсаар

	Гарч чадсан билээ.

	Өвч нойтон биетэй

	Өмсөх солих хувцасгүй

	Өчүүхэн гурван хүн

	Өглөөг ингэж угтсан билээ.

	Цасан титэмт Алтайн

	Цаанаа жиндүү салхи,

	Хүрээ татан ниргэх

	Хүчит аянгын гал,

	Хахан цацан оволзох

	Харанхуй шөнийн үер

	Хагар тусан нурах

	Хад асгын чимээ

	Тэр бүхний дунд

	Тэвдэж сандарч явавч

	Тэмцэн ялж гарсныгаа

	Тэмдэглэж бичихэд сонин.

	Аюул осол гэдэг чинь

	Алсаас бараа нь харагдаад

	Адуу мал шиг торолзоод

	Айлчилж ирдэггүй юм билээ.

	 


ТАХЬ

	Дэлхийд алдартай монгол морины

	Дээд өвөг, хурдан тахь

	Дэлгэр их говь нутгийн

	Сүрэг болсон онгон тахь

	Заг бударгана хоолтой билээ.

	Загал хонгор зүстэй билээ.

	Хар усан умдтай билээ.

	Хатуу хомбон тууртай билээ.

	Навчин хоёр чихтэй билээ.

	Нарийн шингэн сүүлтэй билээ.

	Ургах нь үгүй дэлтэй билээ.

	Уул нь үгүй нутагтай билээ.

	Үүлдэр солиогүй гүүн сүргээ

	Үүр азарга нь хураан захирч

	Үүрсэн янцгаах, тоглон бусгах нь

	Үнэхээр манай монгол морь шиг

	Харин түүнээс өөр нь гэвэл

	Хазаг азарганы эр сүрэг

	Хавьтаж нийлэлгүй тусдаа явдаг

	Хачин ондоо заншилтай гэдэг.

	Цагтаа тэд, говийг бүрхээд

	Цалгиж явсан баян сүрэг.

	Цагаан газар хоноглож орхиод

	Цанхаалж явсан онгон сүрэг.

	Эрээн цав, Буйр нуураас

	Элст мянган, Тахийн шар нуруу

	Энэ хооронд шаргалтан явсан

	Элбэг сүрэг одоо цөөрсөн ч

	Үүлдэр сайтай монгол морьдын

	Үр угсааг бидэнд үлдээжээ.

	Тэмцэл, ажилд хатуужин дассан

	Тэргүүн хүлгийг бидэнд үлдээжээ.

	Дэлхийд алдартай монгол морины

	Дээдэс болсон хурдан тахь

	Дэлгэр их говь нутгийн

	Сүрэг болсон онгон тахь минь уу!..


ХУЛАН

	Тэнгис далайн мандал шиг

	Тэгшхэн цэнхэр гадартай,

	Тэнгэрийн хаяатай нийлсэн

	Тэнүүн говийн захад

	Хаврын зэрэглээ татах шиг

	Ухаа юмс торолзоно.

	Хавсарга салхи дэгдэх шиг

	Улаан тоос бүрэлзэнэ.

	Тэрэгний хурдыг мэдэн

	Тэр зүг довтолбоос

	Тэнэгэр говийн хулан сүрэг

	Тэнхээ мэдэн давхилдана.

	Уран дөрвөн хөл нь

	Утас адил туялзана.

	Ухаа ягаан тоос нь

	Униар татан хоцорно.

	Хархан үзүүртэй чих нь

	Хайч адил солбилзоно

	Халтар алаг хошуу нь

	Салхи зүсэн тэмүүлнэ.

	Цагаан саарал өнгөтэй

	Цавь суга нь гялалзана.

	Далан милийн хурдыг

	Дав хийхгүй туулна.

	Онгон салхитай нөхөцсөн

	Ороо хурдан хулан минь

	Золбоо хийморь бүрдсэн

	Зоримог цовоо сүрэг минь.

	Айх сүрдэх аюулгүй

	Амар дархан амьдар даа

	Анчид бид ч буцаж

	Авсан зургаа угаана даа.


ХУЛАНГИЙН УНАГА

	Хулангийн унага хөөрхөн,

	Хошуу хамар нь зөөлхөн,

	Гэдгэр толгой нь түнтгэрхэн

	Гэдэс гүзээ нь цүндгэрхэн

	Навч шиг чих нь томхон

	Товч шиг нүд нь тодхон

	Үслэг сүүл нь богинохон,

	Чацлаг хөл нь уртхан

	Үүрэглэсэн юм шиг зогсохдоо

	Үргээд гэнэтхэн дэгдэхдээ

	Сүрэг сүргийн сүлд нь болсон

	Сүрхий хөөрхөн амьтан шүү.

	 


ХОЛЫН АЯНЫ ДУНДААС ХОЁР ХОНОГИЙН АЯН МИНЬ

	1. Аянд

	Манай майхны цаана

	Манхан тэнгэрийн наана

	Хүйтэн цасан малгайтай

	«Хүрэн хайрхан» уул бий

	Өндөр Хүрэн хайрхны

	Өмнө энгэрээс эхэлсэн

	Ургаа хаданд хашаастай

	Урт Сухайтын ам бий.

	Урт Сухайтын амны

	Уг мухраас эхэлсэн

	Урсгал цагаан гол

	Уянгалан шуугьж бий.

	Цагаан голын эхэнд

	Цавчим хадан хясаатай

	Агуйт хэмээх өндөр бий.

	Аяны маань зам тийшээ билээ.

	Намрын сайхан өглөө

	Найз хайгуулчин гурвуул

	Буу, сум, аппаратаа аваад

	Буурал хайрханд авирав.

	Олон хоногийн аян зам

	Орсон бороо, ээсэн наранд

	Онгож гандсан цайвар майхан

	Ор төдий хоцров.

	 

	 

	2. Сорилт

	Хүрэн хайрхны шилээр

	Хүний дуу дуурьсанхан

	Хүлэг морины алхаагаар

	Хөр цасыг эвдэнхэн

	Давчхан Сухайтын амыг

	Дагаж өгсөж явахдаа

	Сүрэг том шувуудын

	Сүртэй нисэхийг үзлээ.

	Аяны гурван нөхөд

	Ангийн буугаа мулталж

	Сонирхон үзэхээр шувуудыг

	Сорилт болгон буудлаа.

	Хүлгийн зургаан чих

	Сэрхийтэл соотойлоо.

	Хүчит гурван жигүүртэн

	Сархийтэл уналаа.

	Алтайн буурал тасын

	Аварга жигүүрийг хэмжиж

	Ангайх янзгүй зуурсан

	Ам хошууг нь үзэж

	Өргөх цамхгийн дэгээ шиг

	Сүртэй хумсыг нь гайхаж

	Өмнө этгээд чиглэн

	Аян замдаа орлоо.

	 

	 

	3. Шамарга

	Өдрийн шар наран

	Өндрийн цаагуур нуугдав.

	Өтгөн саарал үүлс

	Өмнө зүг туугдав.

	Туугдаж явсан үүлс

	Тунан тунан бөөгнөрч

	Тэндээ нэг л зэвүүн

	Тэнгэрийн царай бишидлээ.

	Хатсан өвсийг налуулж

	Хавсарга салхи дэгдлээ.

	Хавийн бараа бүдгэрч

	Харай бүрий боллоо.

	Огторгуйн байдлыг ажиглаж

	Орох хонгилгүйд зовнин

	Оргил хадны өвөрт

	Орогнон бөөгнөн суулаа.

	Үүлс улам зузаарч

	Үртэс цасаа хаялж

	Үртэс цагаан цас нь

	Үзэх завгүй ихэссээр

	Өлөн цагаан гараар

	Өвөр суйлах шиг

	Орон шуурсан цас

	Онгорхой бүхнээр дүүрлээ.

	Гал түлье гэсэн ч

	Гарт өртөх түлээгүй,

	Тохилж хэвтье гэсэн ч

	Толгой хоргодох хонгилгүй

	Хэцүү явдал тулгаравч

	Хэзээ багаасаа малчин,

	Монгол хүмүүс болохоор

	Морио чөдөрлөөд унтлаа.

	 

	 

	4. Шөнө

	Хөлдүү нойтон газраар

	Гудас хийгээд хэвтлээ.

	Хөр цагаан цасаар

	Хөнжил хийгээд хэвтлээ.

	Өр элгээ тэврэвч

	Өвөр энгэрээ таглавч

	Өвлийн жихүүн амьсгал

	Өнгөлзүүр лүү үлээнэ.

	Хүйтэн цагаан цас

	Хүрсэн газраа норгож

	Жиндүү хатуу газар

	Жигнэх адил хайрна.

	Дуг нойргүй чичирч

	Дуу шуугүй хэвтэхэд

	Зуу зуун бодол

	Зураг адил эрээлжилнэ.

	Гэнэхэн залуу нас минь

	Гэнэ гэнэ санагдана

	Гэрийн дулаан буурь

	Гэргий, хүүхэд бодогдоно.

	Зулай дээрээс төөнөсөн

	Зуны наран ч санагдана.

	Зуух адил халаасан

	Зуурам элс ч бодогдоно.

	Муу ёрд итгэж

	Мухар сүсэг төрөөгүй ч

	Урьд үйлдсэн нүгэл буян

	Уван цуван бодогдоно.

	Хөгшин болсон хойноо

	Хүүхэд шуухдаа орхиод

	Хүрмэн хадны ёроолд

	Хүйдэс болох нь ч юм уу...

	 

	 

	5. Хүрэн Хайрхан

	Умд хоолгүй чичирсэн

	Урт шөнө өнгөрч

	Уурт шуурга намдлаа

	Улаан нар ч мандлаа.

	Хөл гараа тэнийлгэж

	Хөр цасаа гүвсээр

	Хүчилж бид бослоо.

	Хүрэн Хайрханыг ширтлээ.

	Аварга мөнгөн орой нь

	Асрын нуруу шиг дүнхийнэ.

	Асга хадтай хяр нь

	Алаг хээ шиг ярайна.

	Тал талын жалга нь

	Татсан хэц шиг зурайна.

	Танан цагаан цас нь

	Таван хуруу шиг дурайна.

	Өнгө өнгийн боржин нь

	Өдрийн наранд гялалзана.

	Өмсгөл зүүлтийн эрдэнэс шиг

	Өндрийн элгэнд гялтганана.

	Аргаль тэхийн сүрэг

	Асга хадыг нь дамжсан

	Алтай ханы салбар

	Арвин баян уул байна.

	 

	 

	6. Агуй

	Эмээлт морьдоо авчирч

	Элдэв юмаа ганзагалж

	Цай хоолгүй аянчид

	Царай муутай мордсон ч

	Зорьж гарсан ажилд

	Зориг тэвчээр хэрэгтэй.

	Урт аяны хүмүүст

	Урагш ахих ашигтай.

	Агуйтын амыг өгсөөд

	Асар өндөрт мацаад

	Ахин цас булаад

	Аялал ингэж эхэллээ.

	Хөлөг морийг сульдаасан

	Хөлдүү жимийг дагаж

	Уулын бэлийг өгсүүлж.

	Уван цуван сажиллаа.

	Эмээлт морио орхиж

	Эгц өндөрт мацаж

	Элгэн хадыг дөрөөлж

	Эр зааж авирсаар

	Зорьж гарсан агуйдаа

	Золгож нэг орлоо.

	Зугуу жаахан амраад

	Зураг хөргийг нь авлаа.

	 

	 

	7. Буцах зам

	Буцах замын будилаантайг яах вэ.

	Булагдсан жимийн балархайг яах вэ.

	Бургилсан шуурганы хүчтэйг яах вэ.

	Бушуу хүрэхгүйн бэрхийг яах вэ.

	Ходоод гэдэсний өлсөхийг яах вэ.

	Хоосон явснаас даарахыг яах вэ.

	Сул чулууны өнхрөхийг яах вэ,

	Сульдсан морины бүдрэхийг яах вэ.

	Өнгөрсөн шөнө унтсан

	Өнөөх газраа хоноглоод,

	Өглөөний улаан нарыг

	Өөх гэж үнхэх нь холгүй,

	Аянаа цааш нь үргэлжлүүлж 

	Арвин замыг туулсаар

	Оромж майхандаа ирэхэд

	Ордон адил санагдаж билээ.


ГОВЬ ДУНДАХ ТАРИА

	Алтайн цаадах говийн

	Ангамал хөрс манантана.

	Ангамал хөрсөн дундаас

	Алтан тариа соёолно.

	Бул чулуу ч ховортой

	Буурал говь дүнсийнэ.

	Буурал хөрсөн дээр нь

	Буудайн ургац халиурна.

	Үгүй энэ чинь зүүд үү?

	Үлгэр домгийн зөн үү?

	Жинхэнэ говийн зэрэглээ юү?

	Жигтэйхэн уран зураг уу?

	Хэрвээ зуун жилийн өмнө

	Хээрийн энэ говьд

	Хэсэг тариалан үзсэн бол

	Хэн ч ингэж гайхах сан

	Ид шидтэй холбож яриад

	Их цуурхал дэгдэх сэн

	Гүйцэд учрыг нь ч мэдэлгүй

	Гүрэм дором хийлгэх сэн

	Өнөө үе гэдэг харин

	Өөр болсон нь бахдалтай

	Өөр болог гэсэндээ

	Өвөг ах нар минь тарьжээ.

	Байгалийг ялсан хүний

	Баатар чадлыг хүндэлж

	Монгол говийнхоо тариаг, би

	Модон хүрзээр малталцлаа.

	Эрэмгий зоригт хөдөлмөрөөр

	Энэ бүхнийг бүтээгээд

	Ээрэм говийг дагуулсан

	Эрин үедээ бахархлаа!

	Удахгүй тэгэхээр, энд

	Ус ихтэй нуурууд,

	Ухмал том сувгууд,

	Уран цагаан барилгууд,

	Үйлдвэр, завод, хотууд,

	Үзмэр, цамхаг, гүүрнүүд,

	Үзэм, алимын цэцэрлэгүүд

	Үй түмээрээ босох нь ээ!


БААТАР ЛУВСАНГИЙНД

	Холын баруун хязгаар

	Ховдын Булган голоор

	Манай нөхөд аялахдаа

	Малчин Лувсангийнд буулаа.

	Тухлан барьсан эсгий гэр

	Тулганд түлсэн задгай гал,

	Эргэн тойрны тавьц хогшил,

	Элбэг сүүтэй өтгөн цай,

	Үхрийн зэл, хонины хот нь 

	Үе улирсан малчин айлын

	Жирийн байдлыг санагдуулавч

	Жигтэйхэн өөр нэг юм байна.

	Амар тайван хотолсон хонь нь

	Аргалийн эвэр шиг аржгар эвэртэй,

	Аварга сүүл, өтгөн ноостой

	Аргагүй содон нүдэнд тусна

	Энэ тухайн учир явдлыг

	Эзэн хүнээс сонирхон асуувал

	Эгэл жирийн тэр малчин

	Энгийн даруу ингэж ярилаа.

	Хониныхоо чанарыг сайжруулах гэж

	Хол ойрын үүлдэр нийлүүлж

	Арвин их мах, ноостой

	Аварга хоньдыг бий болгожээ.

	Зузаан биетэй энэ хоньд нь

	Зуу гаруй кило татаж

	Арвин их ноос өгдөг гэж

	Алдарт малчин өгүүлж билээ.

	Хуучин байгальтай зориглон тэмцэж

	Хувьсгал шинэчлэл хийж байгаа

	Алс Ховдын малчдад бид

	Аргагүй тэгэхэд баярлаж билээ.

	Урамтай ажлыг анхан санасан

	Удамтай үүлдрийг анхан бүтээсэн

	Угийн ажилсаг малчин Лувсанг

	Улс эх орон үнэлж билээ.

	Хөдөлмөрийн баатрын алтан соёмбыг

	Хөдсөн дээлийн нь энгэрт зүүлээ.

	Хөрслөг царайтай, жирийн малчныг

	Хөвчин олон нь бахархан ширтлээ.


ДУРСГАЛТ ГАЗРУУДААР ЯВАХАД

	Эртийн эртээс эх орон минь

	Элээж ирсэн түүх ихтэй

	Эцгийн эцгээс, энэ нутаг минь

	Энхжин мөнхөжсөн түмэн дурсгалтай.

	Уулны нь өндөр, усны нь гүнд

	Ургацын арвин уужим талд

	Улаан халзан зам харгуйд,

	Удам угсааны минь мөр бий.

	Өл дээрх овоо чулуунд

	Өргөн талын хиргис үүрт

	Өнө холоос өнөөг хүссэн

	Өвөг дээдсийн минь мөрөөдөл бий.

	Домог түүхтэй Хар-хорин,

	Дорнод талын Хэрлэн-барс

	Алс Хөвсгөлийн Бий-булаг,

	Амарбаясгалан, Эрдэнэ-зуу

	Эх нутгийн минь хаа ч байдаг

	Эртний дурсгал хөшөө чулуу,

	Эвдэрсэн ордны балгас - суурь

	Энэ бүхний алинд ч гэсэн

	Ард олны минь өвөг дээдсийн

	Арван хурууны мөр бий.

	Асгарсан хөлс, дуссан цусны нь

	Алтнаас үнэтэй толбо бий

	Хаадын дурсгалыг хаад босгоогүй

	Харц ардууд үүрч босгосон юм.

	Харш ордны нь туйпуу бүрийг

	Хар хөлсөөрөө зуурч босгосон юм.

	Энэ учраас хэн ч гэсэн

	Эх нутгийнхаа дурсгалд хайртай.

	Эгэл олныхоо энхжин мандсан

	Эрт эдүгээгийн түүхэнд хайртай.


БОГД ХАН УУЛЫН МАГТААЛ

	Дүнхийн сүндэрлэх бие нь

	Ханхайж боссон гэр шиг,

	Дүүрэн олон хянга нь

	Хана, унины толгой шиг,

	Өндөр буурал энэ хангайд

	Өнө эртний Хэрэйдийн хаан

	Богд хан уул гэж

	Болгоож нэрлэсэн юм гэдэг

	Ингэж нэрлэсэн хаан өөрөө

	Илд мэсэнд үрэгдсэн ч

	Иж өргөөний нь суурь

	Их Тэнгэрийн аманд үлдсэн юм гэдэг

	Энх сайхан нуруу нь

	Энгүй том майхан шиг

	Эргэн тойрны ам нь

	Эрээлж оёсон ваадан шиг

	Өвөг өвгийн үеэс

	Өндөр алдар өргөгдсөн

	Өлзий хийморь бүрдсэн

	Өнтэй сайхан хангай маань

	Нарс, хуш хоёр нь

	Найгалданхан сүглийсэн

	Навч цэцэг бүхэн нь

	Намилзанхан дэлгэрсэн

	Найман сарын наранд нь

	Нандин жимс бөнжийсөн

	Нарийн жимийн бэлчирт нь

	Хангал буга урамдсан

	Арцын үнэрт хөвчид нь

	Ан бүхэн бужигнасан

	Арван найман аманд нь

	Айл бүхэн зуссан

	Ар өврийн аманд нь

	Ариун булаг ундарсан

	Амьтан хүнд тааламжтай

	Аятай сайхан нутаг билээ.

	Энэ уулаа тойрсон

	Эх нутгийн ардууд

	Энд тэндийн амаар нь

	Эсгий гэрээ барьсаар

	Олон үе өнгөрөхөд

	Орон хот байгуулсан ч

	Эсгий цагаан гэрээ

	Барьж эхэлсэн өдрөөс

	Ээх нарны гэрэлд

	Эсгий хот нэвсийж

	Энэтхэг - төвөд сүмийн

	Эвэр ганжир гялайж

	Найман дүрийн Богд

	Насан туршдаа жаргаж

	Наймаа худалдааны эзэд

	Наргиж цэнгэж суусан юм.

	Хожмын үе болоход

	Хорвоо дэлхий хувьсаж

	Хорин нэгдүгээр он ч

	Хорвоо дээгүүр өнгийлөө.

	Морьт цэргийн манлайд

	Улаан туг дэрвэж,

	Модтой уулыг доргитол

	Уухайн дуу нижигнэв.

	Харцын хүүгийн сэлэм

	Харийн дайсныг цэвэрлэж,

	Хамаг олны хүчин

	Хаан төрийг унагав.

	Шинэ үеийн дуун,

	Шижгэр хөдөлмөрийн зуун

	Шил хангайн дунд

	Шивээ Хиагтаар эхэлжээ!

	Хоргойн пүүсийн оронд

	Хоршоо дэлгүүр ярайлаа.

	Хорготой зулын оронд

	Хурц цахилгаан гялалзлаа.

	Тахир гудамжны сууринд

	Тансаг ордон сүндэрлэж

	Эсгий хотын суурин дээр

	Энхийн хот сүндэрлэлээ.

	Ариун Туулын урсгалыг

	Аварга гүүрээр алхуулж,

	Амралт, зуслан, ордууд

	Ам бүхэнд ярайлаа.

	Эзэн богдын Хүрээ

	Эрээд олдохгүй болж,

	Эрхт ардын нийслэл

	Улаанбаатар мандлаа!

	Хайрт хүү Улаанбаатараа

	Халамж тавин өсгөх гэж

	Хангайн дөрвөн уул хүртэл

	Харуул манаанд зогсох шиг

	Бартаа ихтэй Сонгино уул

	Баруун талд сүндэрлэж,

	Баян Зүрхийн өндөр уул

	Зүүн талд нь сүмбэрлэж,

	Ханагар Чингэлт хайрхан уул

	Умар талд нь өндөрлөж

	Хан өндөр Богд уул

	Урд талд нь дүнхийжээ.

	Ан, ургамал жигдэрсэн

	Аварга Богд ханыгаа

	Арчлан дархалж хайрласан

	Ардын маань шинэ үетэн

	Буурал өндөр хярд нь

	Бумбагар цамхаг босгож,

	Булиа хүчит авиагаар

	Буман одыг шинжиж байна!


ОТГОН ТЭНГЭР

	Одтой тэнгэрийг тулсан

	Ор цагаан оргилтой

	Оргил мөсөн тэргүүндээ

	Орон улсын минь далбаатай

	Тэртээ дээр цагаас

	Тэнгэр нэртэй хайрхан

	Тэнгэр тэнгэрийн дундаас

	Отгон цолтой хайрхан

	Тэнүүн сайхан хормойдоо

	Малчин ардын зуслантай

	Тэргүүн сайхан бэлчээртээ

	Мал сүрэг чимэгтэй.

	Хүй мөнгөн тэнгэрийн

	Хүйсэд тулмаар хайрхан

	Хүрхрээ, рашаан усаараа

	Хүнийг тэтгэсэн хайрхан

	Өндөр гоолиг биедээ

	Өтгөн ойн хүрэмтэй,

	Өтгөн хүрмэн дороо

	Өнгө бүрийн эрдэнэтэй

	Асга хадан хуягтаа

	Агуй хонгилтой хайрхан.

	Агуй хонгил бүхэндээ

	Ашдын дурсгалтай хайрхан.

	 


БУЛНАЙН НУРУУ

	Буянтай зун төгсөж

	Будантай намар ирэхэд

	Булнайн өндөр нуруу

	Бууралтанхан харагдана.

	Шилмүүс мөчрөөр хөтлөлцсөн

	Шивэр хар модонд нь

	Шинэхэн дууны ая

	Шингэн эгшгээр гэгэлзэнэ.

	Эг, Сэлэнгийн хөвөөгөөр

	Энхжин нутагласан ардууд

	Эгшиг дуугаа дуулсаар

	Эмээлт мориор давхилдана.

	Өндөр хангайн дундах

	Өргөн сайхан талд нь

	Өвс хадлангийн ажил

	Өдөр шөнөгүй буцална.

	Хулс зэгстэй нуурт нь

	Хун галуу алаглаад

	Холын аянд нисэх гэж

	Хоргодон ядан ганганана.

	Бум түмэн ангууд

	Бургас модонд сүлжилдээд

	Буугаа үүрсэн анчид

	Булнайн хяраар харуулдана.

	Үнэг чонын гөрөөчид

	Үүрийн харанхуйд шогшуулж

	Тайган халтар ноход нь

	Татан татан тэмүүлнэ.

	Өл бугын дуу

	Өндөр хянганаас сонсогдоно.

	Өлөн цөөвөр чононууд

	Өтгөн ширэнгэд нуугдана.

	Цасны өмнөх шөнө

	Цантай хөвч үүрэглээд

	Цаатан айлын галууд

	Цаахна талд нь улалзана.

	Амар жимэр цаатнууд

	Ангийн махаа чанаж

	Ээтэн гутлаа тайлаад

	Ээх галдаа дулаацна.

	Сарьдаг хөвчийн амьдрал

	Сайхан ч юм шиг санагдана.

	Салхит өндрийн шөнө нь

	Саруулхан ч юм шиг бодогдоно.


ХЭНТИЙ ХАНЫ МАГТААЛ

	(Дуу)

	Буурал Хэнтийн нуруундаа

	Буутай мэргэн зоривол, хө

	Булга суусрын антай,

	Буцаж ирдэг зантай

	Антай, баялагтай Хэнтий.

	Асгатай, хөвчтэй Хэнтий.

	Аавын хүүгийн цэнгэхэд

	Аятай сайхан Хэнтий.

	Эртний түүхт Хэнтийдээ

	Эрдэмт мэргэн зоривол, хө

	Элбэг баян олбортой

	Эргээд ирдэг болзоотой.

	Алдартай, түүхтэй Хэнтий,

	Рашаантай, жимстэй Хэнтий

	Аялан жуулчлан явахад

	Аятай сайхан Хэнтий

	Дуулим ханхар Хэнтийдээ

	Дуучин шүлэгчин зоривол, хө

	Аялгуу дууны сайхантай

	Айлчлаад буцдаг нь гайхалтай.

	Онгонтой, гоёлтой Хэнтий,

	Ононтой, Хэрлэнтэй Хэнтий

	Ойр холоос зочлоход

	Онцын сайхан Хэнтий.

	Оргил Асралт хайрхандаа

	Олон ард нь түшвэл, хө

	Оноос ондоо жаргалтай

	Оршин суухад цэнгэлтэй.

	Өлтэй, сөлтэй Хэнтий.

	Өнтэй, зунтай Хэнтий

	Өгөөмөр баян байгальтай

	Өндөр сайхан Хэнтий.


ЗАЛУУСТАА ХЭЛЭХ ҮГ

	Ариг залуу нас минь аль хэдийн өнгөрсөн ч

	Ач үрсийн минь үе ахин залган ирж байна.

	Ариухан та нарыгаа хараад ах нь ихэд бахархана.

	Ажиглан хараад зогсохгүй, үгээ би үлдээнэ.

	Залуу явна аа гэдэг, хэний ч хүүд ялгаагүй.

	Замбуулин хорвоод ганц олддог нас билээ.

	Заан, барс шиг чадал зориг хоёрыг

	Заяаж шагнадаг дээд шагнал билээ.

	Хүн ардын маань амьдралын их сургууль

	Хүй ертөнцийн маань, ажлын их сургаал

	Хүчит залуу насны чинь өмнө хэзээ ч гэсэн

	Хүлээж байдаг эртний нэгэн ёс билээ.

	Эртнээс аваад хүний залуу үе гэгч

	Эцэг өвгийн сургаалыг даваагүй, дагасан юм.

	Эрэмбэ горим, ёс зарчмаар баян

	Энэ хорвоогийн жамыг тойроогүй, дайрсан юм!

	Буурал ахын чинь туулсан хөдөөгийн амьдрал

	Буруу, зөв ямар ч гэсэн өөрийн үеийг өнгөрөөжээ.

	Бум түмэн үрчлээсээрээ, биднээс шалгалт авчээ.

	Буян болдог гэснийгээ та нарт хэлэх болжээ.

	Ажин түжин хөдөө нутгийнхны минь

	Амьдрал гэдэг тоглоом байсан юм биш.

	Айл малыг уултай устай нь зурсан

	Алаг хээрийн зураг ч байсан юм биш.

	Зовлон жаргал хоёр өнгө хоршин алаглавч

	Зориг тэмцэл хоёр өдөр шөнөгүй урагшилж

	Зогсолтгүй ажлын хүрд дугуй эргэсэн

	Зочлох хүндлэх дэглэмтэй, их амьдрал байсан юм.

	Урьд нь танихгүй хүн, урт холоос ирэвч

	Уяан дээрээ ирмэгц, хоточ нохойгоо хорьж,

	Унаа морины нь жолоог түшиж буулгаад,

	Урьдаар очиж, үүдээ сөхөж оруулаад

	Залуучууд, настнаа урьтан мэндэлж

	Завилан суух олбог тавин хүндэлж

	Уур савссан халуун цайгаа аягалж

	Урин зочилдог сайхан заншил бий юм.

	Орсон гарсан хүмүүст, залуус урьтаж мэндлэвч

	Олон залуус байвал, ахас нь урьдаар мэндлэх

	Олон нь цөөнөө хүндэлсэн энэ сайхан ёс

	Одоо ч гэсэн та нарт хэрэгтэй л болно вий.

	Эвлэж цугласан олноо бахархан хүндлэх гэгч

	Эртнээс нааш уламжилсан, ардын заншил шүү.

	Эсгий, ноос, мал, тарианы ажилдаа

	Эвсэж бөөгнөрч хүчээ нэгтгэн ирсэн шүү.

	Ажил гэдэг баяр бахдал байсан юм.

	Амьдрал жаргал хоёр бат холбоотой байсан юм

	Ариг цэнгэлийг цэнгэл биш, хорлол гэдэг.

	Аашгүй хүнийг хүн биш чоно гэдэг.

	Газрын хаа ч явахад гэр барьж байгаа улсад

	Ганц унь өлгөлцөлгүй дэргэдүүр нь өнгөрвөл

	Эрдэм тушаал хоёроор далай шиг их байлаа ч

	Эрхэм нандин заншлаар дусал ч хүрэхгүй амьтан болно

	Ардын энэ заншил, өнөөдөр ч чамд хэрэгтэй.

	Авьяас эрдэм арга билгээр хэдийн дүүрэн байсан ч

	Агуу их зуундаа, түүнээ өргөхгүй юм бол

	Азай буурал ахаасаа ч, долоон дор болно шүү

	Өөрөө чи, ямар нийгэмд төрснийгөө

	Өдөр ч гэсэн, шөнө ч гэсэн бүү мартаарай.

	Өргөн их хорвоог эзэгнэнхэн төрсөн

	Өнөр их үеийн иргэн гэдгээ санаарай.

	Хүнгэнэн хэвлэх машин, номыг чинь хэвлэж,

	Хүчирхэг суурь машин хувцсыг чинь нэхэж,

	Хүнсний том үйлдвэр талхыг чинь зэхэж

	Хүн ард цөмөөрөө чиний төлөө хөдөлж байна.

	Залуу чиний төлөө амь насаа дүйж

	Замбуутивийн хүн огторгуйд нисэж байна!

	Заяа золын чинь төлөө уурхайчин нөхөд чинь

	Зайгүй давчуу хонгилд өрөм бариад зүтгэж байна!

	Энэ нийгэм өөрөө чамайг төрүүлсэн юм.

	Эрхийн чинээ байхаас чинь бойжуулсан юм.

	Эр биеийн чинь чадал хүрсэн ч хүрээгүй ч

	Эрхэм ачийг нь хариулахыг эгнэгт хичээ, хүү минь!


ӨВЛИЙН ШӨНӨӨР ЯРЬСАН ДОМОГ

	Өвлийн шөнийн жаварт

	Өлийн даваа сүүмэлзэнэ.

	Өргөн харгуйг дагасан

	Жингийн цуваа дөмөлзөнө

	Ахмад жинчин өвгөн

	Алсыг харан алхуулна.

	Азай буурал сахал нь

	Амьсгалын аяар цантана.

	Жавартай тэнгэрийн одод

	Хөлчүү юм шиг жирвэлзэнэ.

	Жалгатай хөндийн модод

	Хөлдүү юм шиг сэрийлцэнэ.

	Өвлийн шөнийн алхаа

	Өнгөрч өгөхгүй удаан.

	Өвгөн жинчний байдал

	Өлчир болоод тайван.

	Марал мичид хаяалдтал

	Бүтэн өртөөний зайтай.

	Майхан босгож буудаллатал

	Бүхэл шөнийн дайтай.

	Өвлийн энэхүү шөнөөр

	Өвгөн ахын ярьсныг

	Өсөх залуу үетэндээ

	Дуртгал болгон үлдээе:

	 

	 

	Анхны шөнийн яриа

	I

	Эрт урьдын цагт ч биш

	Энэ манай үед ч биш

	Өнгөрсөн зууны далаад онд гэнэ,

	Өвгөрсөн замын хажуу талд гэнэ.

	Адуу малаар олонтой,

	Ардаг догшин ааштай

	Аюур зайсангийнх нэртэй

	Айл нэгэн байж гэнэ ээ.

	Долоон хошуу даншгийн

	Дорвитой наадам болдог

	Зун зуны л нэгэн гэнэ.

	Зугаатай сайхан цаг л гэнэ.

	Аюур зайсан гэртээ

	Ажил төрлөө оролдож,

	Ардаг догшин морьдодоо

	Аргамж сураа төхөөрч суув.

	Элдүүр ханасан сурыг

	Эсгэж зүсэж янзлаад

	Эр хүний гараар

	Эрч мэдэн зангилж

	Таван давхар хаатай,

	Тайрмал хулсан чагттай,

	Толигор суран алгатай.

	«Тооно туших» зангилаатай

	Онолдсон гурамсан сумтай

	Олон чөдөр зангидаад

	Орой өглөө ялгаагүй

	Огт завгүй сууж гэнэ.

	Хаанаас ч юм, тэгтэл

	Ханхар эр ирж гэнэ.

	Харваас, түүний байдал

	Хол газрын хүн шиг.

	Амар мэндээ мэдэлцэн,

	Аягатай цайгаа барьж гэнэ.

	Аль орохоор зорьсон

	Ажил хэргийг нь асууж гэнэ.

	Даншиг наадамд очно гэж

	Дав ч үгүй хариулж гэнэ.

	Аварга бөхчүүд элбэг цаг

	Ажиг ч үгүй сууж гэнэ.

	Ирсэн зочныг цайлж,

	Идээ цагаа амсаж,

	Зангидаад тавьсан чөдрийг нь

	Залгуулж аваад үзэж гэнэ,

	— За, ямар болж вэ? гэж

	Зайсан Аюур асуунгаа

	Залуу хүүхэд, аргагүй дээ гэж

	Зальтай нүдээр харав гэнэ.

	Сур гэдгийг элдэж

	Сурсан л хүний элдүүр,

	Хийц бөхтэй чөдрийг

	Хийдэг л хүний нэг,

	Эмнэг хангалын хөлийн

	Эрчийг даахдаа л даадаг

	Энэ чөдрөө бахархах

	Эзэн хүний зөв биз.

	Харин цаадах хүн нь

	Хайхрамж баахан муутай

	— Яах вэ дээ ... гэсхийж

	Янз муутай дуугарчээ.

	Элдүүр ханасан чөдрийг

	Эртэй чадалтай ч гэсэн

	Энэ залуу голшгүй гэж

	Эзэн дотроо шаралхжээ.

	— Та жаахан голж байна уу?

	Татаад үз л дээ, тэгвэл.

	Элдүүр идээ нь таарсан

	Эр хар сур шүү гэв.

	— Татаад ч яах юм билээ

	Тасарч орхино шүү дээ гэж

	Томоотой байрын тэр хүн

	Тоглосон шинжгүй хэлж гэнэ.

	— Тасарна гэнэ ээ? гэж

	Тачигнатал Аюур инээгээд,

	Хаанаас даа хүү минь, дийлбэл

	Хамаагүй тасад л даа гэж гэнэ.

	Үл мэдэг инээмсэглээд

	Үнэн үү? гэж нэг асуугаад

	Утас таслах гэж байгаа юм шиг

	Урдаа хөндий бариад

	Тэнхээ ч их гаргалгүй

	Тэгсхийгээд татсан чинь

	Шинэхэн гурамсан чөдөр

	Шидэмс шиг тасарч гэнэ.

	Аюур зайсан гайхаж

	Алаг нүд нь томорч гэнэ

	Айх бишрэх зэрэгцэж

	Алдар нэрийг нь асууж гэнэ.

	— Цэцэн ханы Сан бэйсийн

	Хөгнө хавиар нутагтай,

	Их шавийн, Галын голын отгийн

	Дугар гэдэг гэж гэнэ ээ.

	 

	 

	II

	Уужим хөндийн дунд

	Ухмал худгийн дэргэд

	Хорин нэгэн залуу эр

	Хойно урдаасаа цуглав гэнэ.

	Хүч бяр нь амтагдсан

	Хүдэр цээж нь ханхалзаж

	Олс, суран аргамжийг

	Олон олноор нь давхарлаж

	Ухмал худгийн дотор

	Унасан шарыг оосорлов.

	Уухай дуугаа нийлүүлж

	Угзарч татаж эхлэв.

	Дахиад дахиад гэж

	Дарвиж бүгдээрээ хүчлэв гэнэ.

	Данхар том шар нь

	Даанч хөдлөх янзгүй гэнэ.

	Хорин нэгэн залуу эр

	Хоолой нийлүүлж хашхирав.

	Хоёр гарынхаа алгыг

	Холцруу суутал чангаав.

	Цаг мөч өнгөрөв гэнэ.

	Царай зүс нь чинэрэв гэнэ.

	Царвуу булчин нь чилэв гэнэ.

	Цаад шар нь хэвээрээ гэнэ.

	Тэгтэл нэг морьтой хүн

	Тэр худаг дээр ирэв гэнэ.

	Амар мэндээ мэдэлцэж

	Ажиглаж сүрхий харав гэнэ.

	— Энэ өндөр хар юм чинь

	Элэглэж юуг нь хар аа вэ? гэж

	Эгдүүцсэн нэг залуу тэндээс

	— Элбэлцээч хө! гэж зандрав.

	Хариу ч дуугарсангүй тэр хүн

	Хашлага дээрээс нь өнгийж

	Хавь ойрын оосроос

	Хайнгуут маягаар барив гэнэ.

	Дахиад бүгд хашхиралдаж

	Дарвиж нийлээд татав гэнэ.

	Данхар том шар нь

	Даанч хөдлөх шинжгүй гэнэ.

	Амрахаар бүгд сууцгаав гэнэ.

	Асгарах хөлсөө арчив гэнэ.

	Ам, хамрын тамхиа гаргаж

	Ааг амьсгаагаа дарав гэнэ.

	Саяны ирдэг тэр хүн л

	Санаа амар худаг өнгийж 

	Алцасхийгээд зогсов гэнэ.

	Аргамж бүгдийг атгав гэнэ.

	— Хараач хөөе цаадхаа гэж

	Хагас нь нүдээ ирмэж гэнэ.

	— Аваад хаячхав даа, хө! гэж

	Алиалж зарим нь хэлж гэнэ.

	— Авах юм байгаа биз дээ? гэж

	Ажиггүй тэр хүн хэлэв гэнэ.

	Асуухынхаа хамт тэр

	Амбан шарыг татав гэнэ.

	Хүн амьтан гайхам

	Хүрчигнэх чимээ гарч гэнэ.

	Худгийн хашлага мод

	Хугарч хэмхрэх дуулдав гэнэ,

	Аргамж олсоор оосорлогдсон

	Амбан шар, тэр чигээрээ

	Амсар модны хашлагатайгаа

	Агаарт хий өргөгдөж

	Түрүүчийн улсын дэргэд

	Түсхийтэл шидүүлж гэнэ.

	Хорин нэгэн хүний нүд,

	Хомоолын чинээ бүлтийж гэнэ.

	Айх бишрэх зэрэгцэн

	Алдар нэрийг нь асуув гэнэ.

	Нэг сайн, хорин нэгэн муу гэж

	Нэрээ цаадах нь хэлж гэнэ.

	Хөшөө шиг болсон хүмүүс

	Хөдлөх ч үгүй хоцров гэнэ.

	Хөөцөлдөж сүүлд нь сураглавал

	Дугар аварга байсан гэнэ.

	 

	 

	III

	Ингэж Дорнодын талаас

	Идтэй юм шиг гарч ирсэн

	Ижил хосгүй тэнхээтэй

	Идэр аварга Дугар

	Даяар монголоос шалгарсан

	Даншиг долоон хошуу наадамд

	Арван есөн жил

	Алгасалгүй түрүүлж

	Хүчин чадлаа гайхуулж

	Хүний сэтгэлд хоцорсон юм.

	Хүй их түүхэнд

	Хүндэт нэрээ үлдээсэн юм.

	Далай даян дархан аварга гэж

	Даруй хоёр цол аваад

	Дархан аваргыг нь ахдаа өгье гэж

	Даншиг наадамд хоёр барилдахаар

	Амбан сайдад бараалхаад

	Айлтгаж байсан удаатай

	Аргагүй унавал, толгойгоо өгөхөөр

	Амлаж байсан түүхтэй.

	Нээрэн тэгээд Дугар аварга

	Нэг оноонд хоёр хүнтэй

	Давхар барилдсаар түрүүлсэн юм.

	Дархан аваргыг ч авсан юм.

	Хамаг эрчүүдийг басамжиллаа гэж

	Харааж байсан хүмүүс ч бий.

	Ханагар их чадал хүчийг нь

	Халх даяар магтаж үлдсэн юм.

	Тэнхээ ихтэй Дугар аварга

	Тэнгэрийн гарди шиг дэлж байсан

	Тэр цагаас өнөө хүртэл

	Тэмцэл хөдөлмөрийн зуугаад жил

	Уулын үер шиг урсаад өнгөрсөн ч

	Урьдын түүх мэддэг бүхэнд

	Золбоот бөхчүүд сонирхдог бүхэнд

	Зодгийн сэнж атгадаг бүхэнд

	Аварга Дугарын ханхар бие

	Амьд хэвээр харагдсаар байна.

	Асрын өмнө хангинан дуурьсах

	Алдар гуншин нь дуулдсаар байна.

	Туранхай өндөр харагддаг мөртөө

	Тулаад очиход сүрлэг ханхар,

	Цомцойж суухдаа, босоо хүн шиг,

	Цовхроод дэлэхдээ морьтой юм шиг

	Хосгүй тэр эрийн дүрс

	Хотол түмний цээжинд бий.

	Ханагар тавиун алхааны нь мөр

	Халх нутгийн шороонд бий.

	 

	 

	Сүүлчийн шөнүүдийн яриа

	I

	Энгүй их бяртай

	Эр хүний намтар

	Дугар аваргатай цуг

	Дууссан юм биш ээ.

	Намар унасан навчис

	Хавар ургадаг жамтай,

	Өнөөдрийн наран шингэвч

	Өглөө нь манддаг замтай

	Түрүүчийн Дугарын залгаа гэнэ лээ.

	Түүхт Сэлэнгийн нутагт гэнэ лээ.

	Ороо нэртэй баахан адууг

	Олон эрчүүл хашаад авч гэнэ.

	Эмээл хазаар хүргэж үзээгүй

	Эмнэг догшин тэр морьдтой

	Эр чадлаа үзэлцэх гэж

	Эрвийх дэрвийхээрээ ноцолдож байтал

	Гартаа барьсан уурга ч үгүй,

	Ганзагандаа зүүсэн бугуйлч үгүй,

	Ганц морьтой хүн ирж гэнэ.

	Гайхсан тэдэнтэй мэндэлж гэнэ.

	Хаанаас хаа хүрэх нь вэ? гэж

	Халууцсан эрчүүл асууж гэнэ.

	— Хамжиж элбэх үү дээ гэж

	Хайхрамж үгүй хариулж гэнэ.

	Уурга, утгуур ч үгүй байж,

	Уяа хүлээ ч үгүй явж

	Адуун дээр элбэх гэж ирдэг,

	Ай хөөрхий, өөрөө л мэдэг гэж

	Дотроо тэд бодоцгоосон ч

	Доог тохуу хийсэнгүй гэнэ.

	— Уургалсан морьд ноцолц доо гэж

	Урдаас нь ажиггүй хариулж гэнэ.

	Хангал догшин нэг эмнэг

	Харайн дүүлээд гарах гэтэл

	Уургын хуйв хүзүүнд нь бууж

	Уургач морь уллан суухад

	Оосорлох гэж, хэдэн залуус

	Овоон өөд гүйлдэх зуур

	Саяны ирдэг тэр хүн

	Санаа амар алхаж очоод

	Өөдөөс нь цовхчих эмнэг морийг

	Өрөөсөн гараараа дэлдэж аваад

	Өнхөрч унатал нь угз татаад

	Өвдгөөрөө дараад авав гэнэ.

	Хүмүүс ирж хазаарлаад

	Хөвүүд залуусаас мордуулаад,

	— Хүчтэй нь ч хүчтэй эр юм гэж

	Хүүрнэж хоорондоо ярилцав гэнэ.

	Дараахан нь, адуун дунд тэр

	Дав ч үгүй алхаж явтал

	Давхиад ирсэн бүдүүн азарга

	Дайрчих шахан тулгарч гэнэ.

	Өнөөх хүн, ухасхийгээд

	Өөдөөс нь түүнийг барьж аваад

	Салхинаас бусдыг дээрээ гаргаагүй

	Сайхан азаргыг сөхөртөл нь

	Хоёр гараараа атгачихсан чинь

	Хойдох хүмүүс нь цуглараад ирж гэнэ.

	Хосгүй чадалтай энэ хүнийг

	Хоорондоо шивнэлдэн бахархаж гэнэ.

	Хорь гучин эмнэг хангалтай

	Хонь хурга шиг амархан ноцолдоод

	Хойшоо буцсан тэр хүнийг

	Хожим нь тэд сураглаж байвал

	Даяар олонд Намхай аварга гэгдсэн

	Дайчин вангийн Сандаг-Очир гэгч

	Даншиг наадамд очих замдаа

	Дайралдсан явдал нь тэр байжээ.

	 

	 

	2

	Их наадмын талбарт

	Хөл хөгжөөн бужигнаж

	Ирж очих хүмүүс

	Хүйн голоор язганаж

	Энд тэндгүй майханд

	Иссэн айраг ханхалж

	Том том тогоогоор

	Тостой мах буцалж

	Уухай, гуншны дуу

	Урд хойногүй дуурьсаж

	Улс бүхэн хөлхсөн

	Нэгэн өдөр билээ л.

	Бүдүүн үхрийн махыг

	Бүхэл мөчөөр нь чанаж

	Том жижиг бүгдээрээ

	Тойрч суугаад идэхэд

	Тэр улсуудын дунд

	Тэвхгэр дөрвөлжин биетэй

	Залуухан нэг бөх

	Завилан сууж орхиод,

	Үеэр нь дөнгөж нугалсан

	Үхрийн шаант чөмгийг

	Хасуур шиг цагаан шүдээрээ

	Хазан хазан мөлжөөд,

	Хоёр булууг нь атгаж байгаад

	Хонины хүзүү шиг, хуга мушгиад

	Тостой чөмгийг нь сорж орхиод

	Тоох ч үгүй гараа арчиж гэнэ.

	Их наадамд тоосоо өргөх гэж

	Ирсэн бөхчүүд зөндөө болохоор

	Санаанд ороогүй суусан улс

	Саяны явдлыг бүгд гайхаж

	Хаанахын хэн гэгч бөх вэ? гэж

	Хачирхан сонирхон асууж гэнэ!

	Дайчин вангийн Намхай ... гэж

	Даанч ажиггүй хариулж гэнэ.

	— За хө Намхай аваргыг харна гэж

	Залуу хөгшингүй пижигнэж гэнэ.

	Зарим нь морьтой, зарим нь явган

	Зах захаасаа шахалдаж гэнэ.

	Улс бүхний сэтгэл догдлуулж

	Намтар гуншин дуудаж гарлаа.

	Улаан хамбан зодгоо өмссөн

	Намхай аварга дэлээд гарлаа.

	Өргөн ханхар цээж нь

	Өвчүүгээрээ түхийгээд

	Нарийн сайхан нуруу нь

	Намбатайхан хотойгоод

	Агаар тэнгэрт дүүлэх

	Жигүүртний хоёр далавч шиг

	Алд цалман гарынх нь

	Жигдхэн дэлэх соньхон.

	Шар хөх өнгөөр

	Шаширлаж байгаа тугуудын

	Алтан сэрээ, гилбэртэй нь

	Ана манахан чацуурсаар

	Торгон асрын өмнө

	Тоос манаргаж ирээд

	Тохироо бөхийнхөө өмнүүр

	Тойрч ирээд дайрлаа гэнэ.

	Бушуухан дайраад, мөрөн дээрээс нь

	Булиа гараараа атгаж аваад

	Өрөөсөн гар дээгүүрээ шувтраад

	Өнхрүүлж орхиод дэвлээ гэнэ.

	Найман зүгийн нутагтаа

	Дуутай тэр бөх

	«Намхайн шувтраа» гэдэг

	Цуутай тэр мэх,

	Хаанахын ч аавын хүүг

	Алхуулалгүй дийлсээр

	Халх Даншгийн наадамд

	Арван гурав түрүүлсэн юм.

	Булт олондоо алдартай

	Буянтогтох аварга ч

	Намхайн шувтраанд унадгаа

	Насан турш мартахгүй

	Саяхан болтол хүмүүст

	Санан санан ярьдаг сан.

	Санаа сэтгэлээс гарамгүй

	Сайхан чадлыг нь магтдаг сан.

	Намхай аваргын барилдсан

	Намтар түүхийг сонсоход

	Дөмөг томхон наадамд

	Дөч гаруй түрүүлж

	Аман домог болсоор

	Ард олондоо үлдсэн юм.

	Албан бичигт тэмдэглүүлж

	Архив санд хоцорсон юм

	 

	* * *

	 

	Жиндүү хүйтэн шөнөөр

	Жингийн цувааны магнайд

	Өвгөн ахын маань ярьсан

	Өнгийн явдал дуусахад

	Манхан тэнгэрийн өндрөөс

	Марал мичид хаяалдав.

	Маналзах тэртээ хөндийгөөс

	Манай гэр харагдав.

	Хөсөг, машин дэлгэрэхээс

	Өмнөх тэр жилд

	Хөр цастай шөнөөр

	Өвгөний ярьсан намтар

	Одоо болтол, сэтгэлээс

	Олон жилээр гарсангүй.

	Оролдож бичих хүслэн

	Буурал болсон ч салсангүй.

	Ажил бүтээлийн тасагт

	Алх барьсан залуусыг

	Аварга энэ бөхчүүлийн

	Ач гуч нь гэж санахаас

	Үзээгүй аварга ардууд

	Үелэн зэрэглэх нь аргагүй,

	Үйлдвэр заводын яндан

	Үүлэнд тулах нь ч яриангүй.

	Үтрэм, тээрэм дүүрэн

	Үр хураах нь ч аргагүй,

	Үйзэн мөрнийг алхсан

	Гүүр барих нь ч яриангүй.

	Алтан говийг усалж

	Атар талыг тосолж

	Алив санасан биелэх нь

	Аргагүй ийм учиртай.

	Аавын чадлыг хүүхдүүд

	Авч төрдөг жамтай.

	Авч төрсөн хүчээ

	Ажил болгох замтай.

	Үүнээс цааших ирээдүйг

	Хэлж би мэдэхгүй ч

	Үүлнээс өндөр бүтээлийг нь

	Хэмжиж би чадахгүй ч

	Үе цагаа бахархсан

	Иргэн өвгөний сэтгэлээр

	Үнэн түүхээс авсан

	Иймхэн найргаа зориуллаа.


САЙН ХҮЛГИЙН ТУУЖ

	Оршил

	Эр хүн, эр морь хоёр

	Эртний эртээс холбоотой.

	Ээрэм талдаа давхиулж явахдаа

	Эцгийн эцгээс золбоотой.

	Хазаар хүрдэггүй хүлгийн унага

	Ханагар талд минь төрөөгүй юм.

	Хазаарын жолоо атгадаггүй хүний хүү

	Халх монголд минь гараагүй юм.

	Дөрвөн цагийн хүйтэн, халуунд

	Дөрөөн дээрээ өндийж явсан

	Дөтийн замын улаан тоосыг

	Дөмөлзүүлэн хийсгэж явсан

	Хүдэр бадир монгол эрийн

	Хүсэл болсон уртын дуу нь

	Хүлэг морио хайрлан магтаад

	Хүнгэнэж байдаг учиртай.

	Дуулдаг тэр дуунууд дотроос

	Дуртай дууны нь нэгийг барья.

	Дуулим талын онгон домгоос

	Дурсан бахдан, нэгийг ярья!

	 

	 

	I : 1872 оны арван сарын нэгэн шөнө

	Сүрлэг өндөр Товхон хан

	Сүглийн харагдах уужим энгэрт

	Сүүн цагаан сарны туяанд

	Сүрэг адуу тайван бэлчинэ.

	Их бага Цацангийн гол

	Ирэлзэн урсах зөөлөн авианд

	Идэрхэн эр, уургаа тулан

	Ирээдүйн тухай бодолд автана.

	Манан татсан уужим хөндийд

	Манааны адууд хааяа тургиж

	Эхний ногооны торгон сорыг

	Энд тэнд хааяа хазална.

	Сэлэнгэ нутгийн цэлмэг тэнгэр

	Сэтгэл шиг нь тайван цэлийж

	Идэр Буяны ханхар цээжинд

	Итгэл мөрөөдөл алгуур ундарна.

	Хүний хүү болж төрснийх

	Асрын өмнө дэлэх сайхан.

	Хүлгийн хурдыг эзэгнэн байж

	Алтан жолоог нь өргүүлэх сайхан.

	Найман зуугаад адууны минь дотроос

	Начин шонхор шиг хурдан хүлэг

	Надад нэг заяах болтугай.

	Наадамд нэг давхиулах юм сан.

	Арваад жил барилдсаных би

	Аварга цолыг хүртэх юм сан

	Алдар цолоо уянгалуулан дуудуулж

	Асрын өмнө дэлэх юм сан...

	Зүүн чигийн Дугар гэдэг

	Зүгээргүй хүчтэй хүн гэдэг.

	Зодогт нь би хуруугаа хийх сэн.

	Зоригтойхон би мэхээ хийх сэн...

	Хаа ч юм бэ, гэнэтхэн

	Адуу чарлах шиг сонсогдлоо.

	Хамаг бодол нь дорхноо

	Алга болон замхарлаа.

	Ээтэн гутлаа, дөрөөнд жийж

	Эргэн тойрон өндийн харлаа.

	Эхэн зуны богинохон шөнө

	Эцэс болоод үүр гийжээ.

	Даруухан өглөөний бүрэг барагт

	Даристын хөтөл сүүмийн харлана.

	Далангийн намаг, Цацын толгой

	Даанч сайхан ногоорон харагдана.

	Тоором нуурын цагаан мандал

	Толь адил гялайн туяарна.

	Тогтуухан өглөөний цэнхэр манан

	Цагаан нуурын хөндийг дүүрнэ.

	Манааны адуунууд хөл дээрээ

	Манарсан нойрондоо дарагдан үүргэлнэ

	Даага шүдлэн үүргэлэн унтчихаад

	Давхийгээд өндийж харагдана.

	Адуу тэгээд, хаана чарлав?

	Ажиг тавин дахин чагная.

	Агтын захад, борогч гүүнээс

	Анхил унага дөнгөж гараад

	Саваа шиг нарийн хөл дээрээ

	Салгананхан тэнцэж зогсоно.

	Жижигхэн улаан амаа нээж

	Жингэнэтэл хааяа янцгааж үзнэ.

	Буян зайсан, мориноос бууж

	Буурал азаргын үрийг сонирхов

	Шороонд хүрээгүй нойтон биеийг нь

	Шохоорхон илбэж амандаа үглэв.

	Хүлгийн сайн эхээс төрөхдөө

	Хөл дээрээ босоо унадаг гэдэг

	Борогч гүүний маань энэ унага

	Босоо төрж дээ... гээд инээмсэглэв.

	 

	 

	2 : Буян зайсангийнд

	Адуугаа манасан Буян зайсан

	Арын хөндийгөөр дуулан давхилаа.

	Алтан наран, уулсын цаанаас

	Амрыг эрэх шиг мандан гарлаа.

	Эхний туяа нь, Товхон ханы

	Энгэр талыг алтлан чимж,

	Номун ханы хийдийн ганжир

	Нойрноос сэрэх шиг гялайж харагдана,

	Цацын дэнж дээр, айлын утаанууд

	Цагаан шугам шиг дээшээ гозойно.

	Цайгаа чанаад, Буяны эхнэр

	Цацлаа өргөхөөр гэрээс гарна.

	Уяан дээрээ Буян ирээд

	Урт уургаа сурмаг хаяна.

	Унаа мориноосоо хөнгөхөн буухад

	Уллаж явсан дөрөө нь хангинана.

	Чандманилж буусан гурван гэрийн

	Баруун урдхад Буян орно.

	Чанасан цайны сайхан үнэр

	Баялаг гэрийг нь дүүрэн ханхална.

	Адуу тайван биз? гэж

	Амраг гэргий нь түүнээс асууна.

	Хот тайван биз? гэж

	Хонгор нөхөр нь хариу асууна.

	Атга дүүрэн мөнгөн аяганд

	Ааруул будаа хийгээд

	Авсан өрөм нугалан тавьж

	Аагтай цай мэлтийтэл хийв.

	Мөнгөн тоногтой зандан авдрыг

	Мөргүүлж тавьсан бурхны ширээ,

	Ширээнд сийлсэн азарын толгой,

	Шимийн будаг, алтан маажин,

	Төвхөн хийцтэй гүнгэрваа,

	Төвөд ламын нирваан дүр,

	Урд нь тавьсан цөгцтэй зул,

	Усан тахил, хүрд, бойпор,

	Хаяанд байгаа модон ор,

	Хатан сүйхтэй эрээн нүүр

	Хөл, толгойн гоёмсог дэр,

	Хөнжил, дээлийн цэвэрхэн хураалт,

	Эхнэрийн мэдлийн зүүн урд булан

	Эргэнэг шүүгээ, модон тэвш,

	Элдэв хувин, халбага шанага

	Эрт урьдын «тамгат тогоо»

	Баруун талд нь зочны ор,

	Багахан авдар, айргийн торх,

	Элдсэн сур, чөдөр ногт,

	Эмээл хазаар бүгд ярайна.

	Эргүүлгэн хас ширж оёсон

	Эргэн тойрны ширмэл ширдэг,

	Загалмай толботой хүрэн тэрмэн

	Захыг нь цэмбэлсэн зузаан олбог

	Ийм л айлыг толгойлох үүрэг

	Идэр Буянд оногдсон байж.

	Ижий аавын буян дээр өөрөө

	Ихэнх заримыг нь нэмсэн байх.

	Товхийсэн ийм айлыг

	Толгойлно гэдэг яггүй ажил!

	Тоо толгой нь хоёр мянгаад

	Мал сүрэг гадуур бэлчинэ.

	Хашаа барих, мод зөөх

	Хадлан авах, тариа тарих

	Хамаг ажил хэчнээн байвч

	Хаанаас Буян түүртэх билээ.

	Засаг наадамд барилдаж сурсан

	Заан цолтой идэрхэн эр

	Улирлын ажилд түүртэх байтугай

	Ус нутагтаа гайхагддаг байв.

	Цайгаа уугаад Буян зайсан

	Цаас гаргаж, бийрийн бичгээр

	«Борогч гүүний халтар унага

	Босоо төрөв» гэж татаад

	Яах вэ тэгээд өсөж байг даа.

	Ямар морь болохыг нь харъя гэж

	Өөрөө өөртөө тайван хэллээ.

	Өдрийн ажил дараа нь залгалаа.

	 

	 

	3 : Хүлгийн хүү

	Өөрийн сүргийн зүүн захад

	Өргөн Сэлэнгийн хойд эрэгт

	Өглөө эртийн нам гүмд

	Өчүүхэн унага төрснөөс хойш

	Дэлгэр сайхан зуны цагт

	Дэлхий газрыг гоёод ирлээ.

	Дэнжид буусан айл бүрийн

	Дээвэр дээгүүр идээ цайрлаа.

	Босоо төрсөн халтар унага

	Борогч эхийнхээ бөөрөнд наалдаж

	Борви, хөл нь улам чангарч

	Ботгон сэвлэг сүүл нь ургаж

	Алхах газар нь бөн бөн шогшиж,

	Алиалж наадан, байн байн тойрч

	Амар байгаа морьдыг ноолж

	Араас нь сүүлийг нь сэмхэн зулгааж

	Омгийг нь хөдөлгөөд хөөгдөн давхиж

	Олон адууны дунд нь төөрч

	Эхээ дуудан жингэнэтэл янцгааж

	Эрж сандран цогьж ч үзлээ.

	Хайрт эхээ андууран очиж

	Хамаагүй морьдын сүүлэн доогуур

	Хас гуяыг нь үнэрлэн явж

	Хамар амаа шарвуулж ч үзлээ.

	Үдийн наранд эхийнхээ сүүдэрт

	Үхсэн юм шиг тэрийж унтаад

	Сүрэг хөдлөхөд, сэрэлгүй үлдээд,

	Сүүлд босоод сандарч ч үзлээ.

	Усанд орох адуун сүргийн

	Урд нь явж, түлхүүлж орчхоод

	Хүйтэн уснаас айж цочихдоо

	Хүүхэд шиг чарлаж ч үзлээ.

	Үзсэн бүхнээс хамгийн сүрхий нь

	Үүр цүүрээр туугдан давхиж,

	Олны хамт онгирон давхиж,

	Ойлж цойлж тоглон давхиж

	Урьд үзээгүй айл гэр

	Утааны үнэр, хүүхдийн шуугиан

	Уургын хуйв, урхи ногтыг үзэж

	Урт зэлэн дээр чагтанд орлоо.

	Бусад олон унаганы адил

	Булгиж цовхроод чарлаж ч үзлээ.

	Чарлаад тийчлээд нэмэр байхгүй

	Чагт ногт нь түүнийг тавихгүй.

	Гүйж өссөн халтар унага

	Гүүн зэлэнд ингэж номхорлоо.

	Хүмүүс ирж түүнийг хөхүүлнэ.

	Хүрэн хувингууд саамаар бялхана.

	Орой нь тавиулж, өглөө нь уяулсаар

	Олон хоног ингэж өнгөрлөө.

	Ончтой суран зэлийг тэр

	Огт хайхрахгүй, дасал боллоо.

	Үйл ирэхэд, бүр ч илүү

	Үнэхээр хэцүүг дахиад үзлээ.

	Үзэх юм энэ дэлхийд

	Үзүүртээ хүрэх гэж байх биш дээ.

	Урьхан хонгор намрын өдөр

	Утаат гал дэргэд нь түлж

	Улсууд түүнийг барьж унагаад

	Улайссан төмөр гуянд нь дарлаа.

	Хүлгийн хүү шандастай ч гэсэн

	Хүний гарт дийлдэн чарлаж

	Сүргийн эзний тамга даруулж

	Сүүлээ өргөсөөр давхиж одов.

	Намар оройтож салхи сэнгэнээд

	Навчис унаж, хяруу унаад

	Ус зайрмагтаж, нэг мэдэхэд

	Уулын оройд цас бударлаа.

	Эрх жаахан халтар унага

	Эхний цасыг сонирхон гишгэлээ.

	Өн баян бэлчээрийн дунд

	Өвлийн хүйтнийг тоглож өнгөрөөлөө.

	Урин хаврын сарууд гарч

	Ус гэсэж, газар бараантлаа.

	Халтар унага, Шарга даага болж

	Хамаг хөөвөр нь бурзайн ургалаа.

	Ахиад л нөгөөх уургын хуйв

	Аман хүзүүгээр нь цаламдаад авлаа.

	Хамаг хөөврөө мөлчийтөл хаяж

	Халтар унага маань халиун даага боллоо.

	Бүтэн жил улиран өнгөрч

	Бүлээн хавар дахиж ирэхэд

	Бүлтгэнэсэн даага өсөн төлжиж

	Бүлтэй чадалтай үрээ боллоо.

	Үрээ халиуны чих нь соргог

	Үнэрлэх, харах нь хамгийн түрүүнд,

	Үсрэн дүүлэх нь бусдаас онцгой.

	Үргэн бусгах нь бүр ч хэцүү...

	Уургын хуйв дахиад оосорлоход

	Урьдынх шигээ амар эргэсэнгүй

	Хүч тэнхээтэй үрээ халиун

	Хүн гэдэгтэй тэмцэх цаг боллоо.

	 

	 

	4 : Хүлгийн хүү, хүний хүү

	Хүлгийн хүү цахлан зүтгэж

	Хүний хүүг ховх татан алдана

	Хүний хүү, суулган татаж

	Хүлгийн хүүг гуд татан алдана.

	Чарлан цовхчих халиуны дэргэд

	Чадамгай залуу гүйгээд очлоо.

	Хормойн сэжүүрээ бүсэндээ хавчуулж

	Хоёр чихэнд нь ноцоод авлаа.

	Уургач эр, хуйваа мултлаад

	Ухасхийн гуядаж өөр тийш давхилаа.

	Улангасан дүүлэх эмнэг үрээтэй

	Улаан гараараа залуу эр ноцолдлоо.

	Чийрэг халиун хүчээ авч

	Чихэдсэн залууг чирэн давхилаа.

	Чирэгдсэн залуу, хөлтэй хөлгүй

	Чихэнд нь асаастай баахан явлаа.

	Явдал дунд нь үрээ халиуны

	Яралзан давхих урд хөлийг

	Давхар ачаад унагаж авлаа

	Дарж байгаад хазаарлаж амжлаа.

	Хамаг насандаа амталж үзээгүй

	Хатан хатуу төмөр амгайг

	Халиун үрээ анхан үмхлээ.

	Хазаарын дараа эмээл ирлээ.

	Хонгор зөөлхөн гэдэс биеэр нь

	Хоёр олом гуйвтал татлаа.

	Хотгор сайхан зоон дээр нь

	Хориод настай залуу мордлоо.

	Чихэдсэн хүн ч тавиад, холдлоо.

	Чимээ аниргүй бүгд хүлээлээ.

	Үрээ халиуны булгиа эхэллээ.

	Үсрэн дэгдэж, тоос татууллаа.

	Буруу зөвгүй бусган дүүллээ.

	Бултаад дээшээ цоройн дүүллээ.

	Хөлийнхөө завсар толгойгоо хийж

	Хөмсгөн сар шиг нумлан булгилаа.

	Хурц дөрвөн туурын нь аясаар

	Хуурай шороо тэнгэрт хадна.

	Суга харайн бухах тоолон

	Суран ташуур ташаанд нь бууна.

	Айлын газарт атиран булгив,

	Арван удаа тойрон булгив.

	Саахалтын газраар самардан булгив.

	Сайхан биеэ хөлөртөл булгив.

	Ширүүн хатуу төмөр амгай

	Хоёр завжийг нь татсан хэвээрээ

	Ширмэн дөрөөтэй ээтэн гутал

	Хоёр бөөрийг нь хавчсан хэвээр.

	Нар нэгэн саахалт тонгойход

	Сүүдэр нэгэн алд уртаслаа.

	Үрээ халиуны булгилт дуусаж

	Үдийн газарт давхиад буцлаа.

	Татсан жолоонд ам булаалдаж

	Таслан алдаад даган эргэнэ.

	Сул тавьсан тэр зүгт нь

	Сульдсан халиун зөөлөн алхана.

	Уур омог нь ингэж дарагдлаа.

	Учир явдлыг ингэж ойлголоо.

	Унасан хүн түүнийг дийллээ.

	Унага ингэж, хүлэг боллоо.

	 

	 

	5 : Уяан дээрх яриа

	Уужим хөндий чичгэнэн доргих шиг

	Улаан замыг бөмбөрдөн тогших шиг

	Ухаа тоос манаран дэгдэв.

	Уралдаа морьд шуугин ойртов.

	Хамгийн түрүүнд тоос татуулан

	Халиун хязаалан үсэргэж явна

	Хархан нүдтэй борхон хүү

	Хамаг хоолойгоороо гийнгоолно

	Дөрөвлөсөн модтой урт уяа,

	Дөрвөлжлөн татсан суран гичир

	Тойрон эргэдэг халцгай зам

	Товгор дэнж дээр тодхон харагдана

	Уралдаж очсон саяны морьдыг

	Уяаны дэргэд эзэн нь тосож

	Ухмал хээтэй хулсан хусуураар

	Уруу өөдгүй хөлсийг нь хусна.

	Хурдан морины хорхойтой хүмүүс

	Хусуур сойз бүсэндээ хавчуулж

	Цагаан соруултай урт гаансанд

	Ногоон дүнс асаан сорж,

	Хагас нь бас даалин савнаас

	Хаш манан хөөрөг гаргаж

	Хамрын тамхи найтаан татаж

	Халуун яриа дэлгэн сууцгаана.

	Буян зайсангийн халиун хязаалан

	Бузгай давхих төлөвтэй байна.

	Тэгэхдээ жаахан л хэтрээ бол уу

	Гэдэс гүзээ нь хонхолзоод л гэж

	Уяа тойрох халиуныг харж

	Угалзтай гуталтай нэг хүн хэлэв.

	Тэнзэн малгайтай нэг өвгөн

	Тэндээс гэнэт, яриаг нь тосож

	Өөрөө тийм янхир үрээ шүү.

	Өдийхөн хэрдээ л сайн давхина.

	Өнгөрсөн жил, Цагаан-Овоотын наадамд

	Өлхөн түрүүлээд ирээгүй юү

	Ээ дээ, энэ ч юм дуулгана даа

	Энэ хавьдаа ч цулбуур өргүүлнэ ээ

	Урагшаа харин Даншигт очоод

	Урдуур бол уу, хойгуур бол уу гэж

	Гэзэгнийхээ үзүүрт сур сүлжсэн

	Гэдгэр толгойтой нэг хүн хэлэв

	Нөгөөдөр эндээс хөдөлнө биз гэж

	Нөхөөстэй дээлтэй хар хүн хэлэв.

	Долоон хошуу даншиг наадамд

	Дорвитой морьд олныг харсан

	Догиудын нэгний яриаг

	Дотроо чимээгүй чагнаж зогссон

	Буян зайсан, цаашаа алхаж

	Бусад морьдоо янзлан уялж

	Таван шүдлэнгээ дараалан эмээллэж

	Тарлахад бэлтгээд уяа тойруулав.

	 

	 

	6 : Төрсөн нутаг баяртай!

	Халх даншгийн их наадамд

	Хагсрааж сойсон морьдоо аваад

	Хатан цагаан Сэлэнгийг гатлах

	"Хавтгайн тавиланг" Буян чиглэлээ

	Уран хөгжим шиг, Сэлэнгэ мөрөн

	Умар зүгт сэржигнэн урсана

	Урсгал дээр нь гуя онгоц

	Уяачныг хүлээж дайвалзан зогсоно.

	Дор бүрдээ тохирсон хувцастай

	Долоон хүүхэд онгоцонд суулаа.

	Халиун хязаалангийн цулбуурыг барьж

	Ханхар Буян, ард нь суулаа.

	Жигдхэн хатгах залуурын аяар

	Жижигхэн онгоц өндөлзөн зүтгэв.

	Хуйлран тэмүүлэх мөрний ус

	Хурдан морьдын хондлой давав.

	Эрэгт гараад, том жижиггүй

	Эмээл хазаараа янзлан мордов.

	Эхлэн хөдлөхөд, халиун үрээ

	Эргэж хараад нэг янцгаав.

	Унаган морины уяхан янцгаалт 

	Уул усандаа цуурай татуулж 

	Урсан шуугих Сэлэнгэ мөрөн ч

	Уйлан алдаж мэлтийх шиг.

	Товхон хан алс тэндээс

	Толгой бөхийн хүндлэх шиг

	Торгон ногоон зүлэг ногоо ч

	Сүүрс алдан шивгэнэх шиг.

	Цацангийн тэндэх цагаан талаас

	Цангинасан дуугаар нөхөд нь янцгаах шиг

	Цагаан нуурын уужим хөндий ч

	Цайлган сэтгэлээр ерөөл өргөх шиг

	Эх нутаг нь тэр аяараа

	Энхрий хүлгээ үдэж гаргалаа.

	Энэнээс хойших амьдрах зам нь

	Эгц өмнө нь угтан зурайлаа.

	Хайвар хайвар алхаандаа

	Хангайн шороог дэгдүүлсээр

	Товор товор гишгээндээ

	Толгойн чулууг бөмбөрүүлсээр

	Эрдэнэ болсон хүлэг морь

	Эх нутгаа орхин гарлаа.

	Сүүлчийн удаа, Цагаан дэв дээр

	Сүүмийн харагдаад далд орлоо.

	 

	7 : Наадам дээр

	Хүйн голын хойд биед

	Хүдэн татсан уужим энгэрт

	Майхан гэр, асар хүрээ

	«Магнаг» толгойг алаглан бүрхэнэ.

	Морь, хүн, тэрэг тэнгэлэг,

	Монгол дээлийн хурц өнгөнүүд

	Алсаас харахад, учир нь олдошгүй

	Алаг шоргоолжны дов шиг санагдан

	Хол ойрын элдэв замаар

	Хошуу нутгийн өнцөг бүрээс

	Хонио тууж, морио унаж,

	Хоёроороо хөтлөлцөж, гурваараа зэрэгцэж

	Аварга бөхийн ханхар бие

	Алдлан дэвэхийг харах гэж,

	Аргамаг хүлгийн уянгат цолыг

	Аялан дуудахыг чагнах гэж,

	Эрхий мэргэн нумаа онилж

	Эрчлэн харвахыг үзэх гэж

	Эгнээ сурын хоёр талаас

	Эр хонгор уухайн дууныг чагнах гэж,

	Түмний манлай хурдан хүлгүүд

	Түргэлэн гарахыг харах гэж,

	Жаран дөрвөн хүчит эрчүүд

	Жагсан дэлэхийг үзэх гэж

	Давааг давж, усыг гаталж

	Даншиг наадамдаа ирцгээжээ.

	Наранд халж бороонд норж

	Наашаа цөм зүтгэцгээжээ!

	Зарим нь тэнд сурчны дэргэд

	За мөн ч татаж байна даа

	Тэр гэм, аваад хаячихлаа,

	Тэгнэ ээ, тэгнэ манай мэргэн гэлцэнэ.

	Асрын хавиар цугласан олон

	Аварга Дугар гараад ирлээ.

	Ай даа, мөн сайхан эр гэлцэнэ.

	Авгай хүүхнүүд нүдээ цавчилна.

	Хэсэг хүмүүс уяачныг хэсэж

	Хэний морь түрүүлэхийг шинжинэ,

	Хэрэг болгож цэц булаалдаад

	Хэрэлдэх нь холгүй шуугиан дэгдэнэ.

	Саарал хязаалан хэнийх вэ, хө

	Сайхан амьтан байх чинь хөөе.

	Уралдах гэж төрсөн морь байна гэж

	Уяачин Дэчинжирмэд хэлтэл,

	Цааш нь тэгээд галлах юм байна уу?

	Цаадах чинь тэгээд, одоо түрүүлэх нь

	Айлдаад орхи, хө, гэж хажуугаас нь

	Авдар баяны ард Мөржав хэллээ.

	Түрүүлнэ ээ! гэж Дэчинжирмэд

	Түс тас итгэлтэй хэллээ.

	Түүнийг нь яаж мэдэв, хө? гэж

	Түнтгэр хар хүн асуулаа.

	Магад л энд цугласан хязаалан

	Мянга гарныг би үзлээ.

	Буурь шинжээрээ үүнтэй адил

	Буга шиг гоолиг амьтан үзэгдсэнгүй

	Тэгэхээр түрүүлдэг юм байгаа биз дээ

	Тэр хар л даа, гэлээ Дэчинжирмэд

	Тэндээ бүгд дугуйран сууцгаалаа.

	Тэдний дунд урт яриа үүслээ.

	Дэчинжирмэд чи чинь хаанах бил ээ? гэж

	Дэргэд нь суусан нэг хүн асуулаа.

	Уг нь би Галшар нутгийнх аа, хө

	Уралдаа морь таньдаг л газрынх даа гэв.

	Мартсанаас хө, Галшарын морьд

	Магнайд нь давхидгийн учир юу вэ?

	Хүмүүс нь шинжээч болоод тэр үү? гэж

	Хүд хүд инээж нэг нь асуулаа.

	Учрыг нь ярья... гээд Дэчинжирмэд

	Урьдын урьд... гээд яриагаа эхэллээ.

	Уг нь манай Галшарын цаад биед

	Уужим их Дорнодын тал байдаг юм.

	Талын нь уудамд, зуугаад жилийн өмнө

	Тахийн сүрэг алаглан бэлчиж байсан юм

	Тогмид-Очирын адуунд хүртэл

	Тахийн азарганы үр нь төрсөн юм

	Мянга зургаан зуун гучин долоон онд

	Манай нутгаас тахь бариулах гэж

	Манжийн «Дээд эрдэмт» хаан

	Тусгай хүмүүсийг явуулж байсан юм.

	Айлын адуун дунд ч заримдаа

	Алаг тахь явж байсан гэдэг

	Аль олон унага даагаа

	Авалцаж солилцсон ч юм уу... бүү мэд

	Манай Цэцэн хан Шолойгоос

	Манжийн хаанд адуу бэлэглэхэд

	Дунд нь тахь гөрөөс явалцсаныг

	Дуулсан үзсэн улс байсан юм.

	Тэгээд манайхны морьд хурдтай

	Тэндхийн болоод, би ч шинжих дуртай

	Хар л даа та нар, худлаа гэвэл

	Халиун хязаалан энэ байна гэв.

	 

	 

	8 : «Буган халиун»

	Хар л даа, та нар, худлаа гэвэл

	Халиун хязаалан энэ зогсож байна.

	Хангай ханы хөтөл шиг

	Ханхар өргөн ташааг нь хар!

	Авгай хүүхэд хонинд явахдаа

	Амарчилж унадаг бөөн сүүлт биш

	Угийн сэргэлэн шинж хадгалсан

	Урт шингэн сүүлийг нь хар!

	Хулан тахийн удам дагалдсан

	Хурдан хүлгийн шинж хадгалсан

	Буруу тийшээ жаахан хазгай

	Босоо шингэн дэлийг нь хар!

	Аргамаг хүлгийн содон шинж

	Аарцаг яс нь уужим тавиун,

	Шилбэ нь шулуун, туур нь тэгш

	Шинж бүхэн бүрдсэн хүлэг!

	Халтар хошуутай, халиун зүстэй,

	Хангайн буга шиг соотон чихтэй,

	Хаанаас нь ч харсан нүд дүүрэн

	Ханхар том хүлэг байна!

	Молор эрдэнийн сайхан толгой

	Монхордуухан хамрыг нь хар!

	Загвар муухан ч, яс сайтай

	Заавал хурдлах хүлэг байна!

	Адуунд бол түмний эх байх,

	Агаарт бол түргэн хараацай байх,

	Усанд бол цурхай загас байх,

	Ууланд бол уран буга байх,

	Заяатай төрсөн хүлэг байна

	За та минь харцгаа даа гэж

	Дэчинжирмэд гуай яриагаа дууслаа.

	Дэргэдэх хүмүүс нь тойрон харцгаалаа.

	Буган халиуны түрүүлж ирэхийг

	Бултаараа явж харцгаая гэж

	Наргиж инээлдсээр тэд буцлаа.

	Наадам гэдэг ч ид дундаа...

	 

	 

	9 : Хүлгийн алдар

	Эргэх газраа хүрсэн хязаалан

	Эгнэн зогсож хэсэгхэн зуур

	Жигтэйхэн нам гүм боллоо.

	Жирмийн хөндий үүргэлэх шиг санагдлаа

	 

	Гэнэт салхи шуурга дэгдэх шиг,

	Гэгээн өдөр, үүлс бүрхэх шиг,

	Аадар бороо асгарах шиг боллоо.

	Аварга хэнгэрэг дэлдэх шиг боллоо

	 

	Түмэн хүлгийн хурдан хөл

	Түчигнэнхэн яралзлаа.

	Түүнээс гарсан улаан тоос

	Мушгиранхан маналзлаа.

	 

	Харвасан сум шиг хурдан хүлэг

	Харанхуй тоосноос суга үсрэх нь

	Хурц жад, эсгий хаалтыг

	Хурамхан цоолоод гарах шиг санагдана.

	 

	Бут сөөг шороо чулуу

	Бултаараа шугам шиг зурайж

	Элстэй зам атирч ирээд

	Эмээлийн гөлмөнд шүргэх шиг санагдана

	 

	Яралзсан энэ олон хөлөөс

	Ямар хөл даван даван түрүүлэх бол

	Ямар хүлэг, өөрөө өөртөө

	Яруу алдраа авчрах бол!

	 

	Алдар гавьяаг, хүний хүү

	Алдхан биеэрээ зүтгэж олдог бол

	Адууны хүүд ч, хааяа бас

	Алдар гавьяа гэж байдаг

	 

	Буруу зөвгүй номхон морь ч

	Буурай багачуулыг унаанд сургасаар 

	Өвгөрч өтлөөд нөгчих үедээ

	Өөрийн алдраар хүнийг уйлуулдаг.

	 

	Уургын сайн хүлэг морь ч

	Унасан эзнээ баярлуулж

	Урдаа орсныг гаргахгүй гэгдэж

	Ус нутагтаа алдартай болдог.

	 

	Аж амьдралд түшиг болж

	Аюулт дайнд нөхөр болж, 

	Алдар нэрээ үлдээсэн хүлэг

	Аль олон байдаг билээ.

	 

	Арчилж өсгөсөн малын дундаас

	Адуу гэгч эрхэм гэгддэг.

	Адуун дундаас сайн морь

	Аавын хүүгийн нөхөр гэгддэг!

	 

	Хүний хүүгийн зэрэгтэй биш ч

	Хүлгийн хүүгийн тавилан гэгч

	Өөрөө нэг амьдралтай билээ.

	Өнөдөө нэг алдартай билээ.

	 

	 

	10 : ЦОЛ

	Жирмийн хөндийн адаг хавиар 

	Жижиг товцог, хошууны дээгүүр

	Жир бишийн хөл хөгжөөнтэй

	Жирийсэн олон хүн харагдана.

	Унаа морьд нь ялаархан

	Урт цулбуур нь туналзан

	Ярайж суусан олон хүний

	Яриа хөөрөө нь хүнгэнэнэ

	За даа хө, хэний хүлгийн

	Заяа нь товойдог бол доо,

	Аавын хүүгийн аз мэдэж,

	Алтан шооны нүх мэдэж дээ!

	Уяачнаас, жасын хөх Дондогийн

	Учир хужрыг нь тааруулсан хүлэг л

	Урдуур давхих байх даа гэж

	Уг шагийг нь хөөж хэлэлцэв.

	Авдар баяны «оготно» Мөржав ч

	Аятайхан сойдог эр шүү, хө

	Аялуулж сойсон морь нь, юу ч гэсэн

	Айргийн тавтай байлгүй гэлцэнэ

	Дэчинжирмэд гуайн уясан морь

	Дээгүүр ирдэг нь ёс доо, хө

	Ёсоороо бол ч энэ гурвынх л байх,

	Ясаараа бол ч мэдэхгүй дээ

	Хаа газраас ямар хүлгийн хүү

	Хавтай чадалтай төрөхийг мэдэх вэ

	Хашир гурваар уяулаагүй мөртөө

	Халиун хязаалан ч юу магад вэ

	Нээрэн тийм шүү, Дэчинжирмэд гуай

	Нэг л онцгой магтаад байсан гэж

	Хурсан олны хамаг яриа

	Хурдан морины л тухай байв

	Дурантай хэсэг нь дээхнүүр сууж

	Дундад улсын сунадаг дуран,

	Ганц нүдний шар дуран гэх шиг

	Галт шил л барих нь холгүй байв.

	Зээ хө, юу болоод орхив?

	Зэргэлдээ товцгийнхон шуугих чинь

	Юу болох вэ, морь гараад ирлээ.

	Юу гэсэн үг вэ, аль вэ, дурангаа!

	Дурантай нь дурандаж, дурангүй нь сандарч

	Дуу шуу болж, зарим нь бүр

	Хэчнээн яарах тусмаа учраа алдаж

	Хий дөрөөлөөд унаж ч харагдана

	Гаансаа түрийлэх гээд түрийгээ ололгүй

	Гадуур нь хийгээд хаячихсан мөртөө

	Аваад өгөхөд эргэж харахгүй

	Ажиггүй давхих хүн ч үзэгдэнэ.

	За хө, тэр тасархай ирдэг чинь

	Загал халиун зүстэй юм байна.

	Зандаа явна шүү, хөл хөдөлгөөн нь

	Зантай хурдан амьтан байна!

	Аль вэ? гэж Дэчинжирмэд гуай өндөлзөв 

	Андынхаа дуранг булаах шахам авав.

	Ай даа мөн, Буган халиун байна гэж

	Амаа тамшааж бахтайяа хэлэв.

	Идтэй хурдан Буган халиун

	Өдтэй сум шиг шуугин дүүлж

	Өнөр наадмын өргөн талбарт

	Өндөр их алдраа дуудуулж,

	Толин сайхан магнай дээрээ,

	Товгор сайхан хондлой дээрээ

	Айргийн дээжээр мялаалгалаа

	Алтан жолоогоо өргүүллээ.

	 

	 

	11 : Хувь тавилан

	Алтан жолоогоо өргүүлсээр

	Алдар цолоо дуудуулсаар

	Асрын өмнө дүүхэлзэж байгаа

	Атар залуу Буган халиуны

	 

	Давж туулах амьдралын замд,

	Дагаж гарах хувь тавилан

	Далай шиг бол уу, нуур шиг бол уу?

	Даанч өөрөө мэдэх биш дээ

	 

	Хүний хүүгийн амьдрах зам

	Хүйтэн гуниг, халуун баяр,

	Хүсэл мөрөөдлөөр дүүрэн бол,

	Хүлгийн хүүгийн туулах зам

	 

	Дөмөг биеийн шөрмөс мэдэж,

	Дөрвөн туурын ирмэг мэдэж

	Хорвоо дэлхийн хөрсөн дээр

	Хориодхон жил л гялалздаг юм.

	 

	Гялалзахын дээдээр гялалзах гэж

	Гялбаатай төрсөн хүлгийн хүү

	Яруухан залуу Буган халиуны

	Ямархан тавилан хүлээнэм бэ?

	 

	Цэл залуу хүний бадируун гар дээр

	Цэнхэр торгон хадаг суналзлаа.

	Цэнхэр торгон хадган дээгүүр

	Цэцэн цэлмэг үгс урслаа.

	 

	Оноос онд даншиг наадмын

	Олон түрүү морьдын өмнө

	Хүнээс хүнд, цэнхэр хадгийг

	Хүргэж барих тэрхэн агшинд

	 

	Оройн дээд Очирдарь багшдаа

	Олноос онцгой энэ хүлгээ

	Өргөн Сэлэнгийн боол Буян би

	Өргөн барьж сөхрөн мөргөе гэхэд

	 

	Хаан эзний хоёр гар

	Хадаг юуг нь атган авлаа.

	Хариунд ирсэн мөнгөн ембүүг

	Ханхар Буян, зүтгэн авлаа.

	 

	Оноо барьсан бөхийн хаяавч

	Олны өмнө Буяныг дуудав.

	Амлан авсан Дугар аварга

	Асрын өмнө ханхалзан гарлаа.

	 

	Эртнээс бодсон Дугар аваргатай

	Энд өнөөдөр учирдаг байж.

	Эр хүн шиг эрвэлзэнэ дээ, хө гэж

	Эрэмгий Буян дотроо бодлоо. 

	 

	Зодог шуудаг дүүрэн биетэй

	Зориг зүрхтэй залуухан эр

	Нуруу нь өндөр, цээж нь ханхар гэж

	Нутаг усандаа магтуулсан эр

	 

	Аварга Дугарыг амлаад очихдоо

	Алаг зүрх нь чичирсхийлээ.

	Хан уул хааж тулах шиг

	Ханхар аварга ойртосхийлээ.

	 

	Барьц хаагаад байхаар нь

	Барилцахаар барингуут орохоор Буян ухасхийв

	Нэлэнхий бие нь хийсэх шиг болоод

	Нэг мэдсэн газар хэвтэж байлаа

	 

	Их наадам ч удалгүй дууслаа.

	Ирсэн замаараа ч Буян буцлаа.

	Сэлэнгийн гармыг гатлах үедээ

	Сэтгэл нь жаахан гонсгор явлаа

	 

	Хүлгийн сайн Буган халиунаа

	Хүний мэдэлд орхисондоо харамсжээ.

	Хүчээр илүү, өвгөн аваргад

	Хүүхэд шиг шидүүлсэндээ ичжээ.

	 

	Хөөрхий хязаалан, Буган халиун

	Хөхрөн будантах Сэлэнгийн хөндий,

	Хөгжилдөн наадах өөрийн сүрэг,

	Хөвхийн сүндэрлэх Товхон хан

	 

	Унаган цагаас хөрвөөсөн хөрсөө,

	Умбаж шумбаж тоглосон усаа,

	Уургад анх зүтгэсэн газраа,

	Уяулж анх уралдсан довоо,

	 

	Эргэж үзэхгүй, үлдэн хоцорлоо.

	Эзэн дээрхийн сүрэгт шилжлээ.

	Эмээлт морины хувь тавилан ч

	Эрээн бараан л байх юм даа.

	 

	12 : Арван хоёр жил

	Аварга бөхийн дэвэлт доогуур,

	Аргамаг хүлгийн дэгдэлт дундуур

	Алдлах нумын уухайн дуугаар

	Айргийн сөнгийн дугараа тойруулж

	 

	Арван хоёр даншиг наадам

	Ахин эргэн шуугьж өнгөрөв.

	Арван хоёр удаа, Буган халиун

	Алтан жолоогоо өөд нь өргүүлэв.

	 

	Давхих болгондоо түрүүлэн ирж

	Даншиг наадмын түмэн олонд

	Дархан цолоо гайхуулж яваа

	Даамай хурдан энэ хүлгийг

	 

	Харж сонсоогүй монгол хүн

	Халх нутагт үгүй гэнэ.

	Хайрлаж магтаагүй ерөөлч дууч

	Хангай, говьд байхгүй гэнэ.

	 

	Өндөр буурал Товхон ханы

	Өвөр талын уужим хөндийд,

	Өргөн олонд алдартай хүлгийн

	Өссөн төрсөн унаган нутагт,

	 

	Хордил сарьдаг Соёоны уулсаас

	Халхын гол, Буйр нуур хүртэл

	Хонгор шаргал говийн захаас

	Холхи нутгийн Таван Богд хүртэл

	 

	Алтай, Хэнтий, Хангайн

	Анчин эрсийн галын дэргэд,

	Алс Дорнын цэцэгт талын

	Айл бүхний өрх гэрээр

	 

	Буган халиуны намтар цуу

	Булгийн ус шиг ундран цэлэлзлээ.

	Бууршгүй чадал, яруу алдрыг нь

	Булт олноор өргөөд авлаа.

	 

	Хүчтэний манлайд Дугар аварга,

	Хүлгийн манлайд Буган халиун,

	Хүн морь хоёрын их алдраар

	Хүй олондоо гайхагдаж явлаа.

	 

	Хүйн голын хойд биед

	Хүдэн татсан уужим хөндийд

	Майхан, гэр, асар хүрээ

	«Магнаг» толгойг алаглан бүрхэв.

	 

	Алсаас ирсэн хязаалан халиун

	Анхны тоосоо өргөж байсан

	Атар залуугийн дурсгалт өдрөөс хойш

	Арван хоёр наадам өнгөрч

	 

	Толигор сайхан магнай дээрээ,

	Товгор сайхан хондлой дээрээ

	Айргийн дээжээр бүхний түрүүнд

	Арван хоёр удаа мялаалгасан

	 

	Удам цуутай Буган халиун

	Уяан дээрээ дүүхэлзэж байна. 

	Уяаны дэргэд хэсэг хүмүүс

	Урьдын адил ярилцаж сууна.

	 

	Ард, ардыгаа таньдаг ёстой,

	Адуу, адуугаа таньдаг жамтай.

	Монгол хүн хаана ч гэсэн

	Морины сайныг таньдаг учиртай

	 

	Дээр үед Буган халиуныг

	Дэчинжирмэд гуай, ёстой таньж дээ.

	Дээрхийн наадамд арван хоёр түрүүлнэ гэдэг

	Дэмий хэрэг биш шүү, гэлцэнэ.

	 

	Ай даа хөөрхий, морь гэдэгтэй чинь

	Аль багаасаа л нөхөрлөлөө, би.

	Аргамаг хүлгийн сайн бүхнийг

	Аргагүй л би уяж явлаа.

	 

	Тэгэхдээ энэ Буган халиун шиг

	Тэнхээтэй хүлгийг үзээгүй юм сан.

	Уясан эзнийхээ цээжийг тэнийлгэх

	Урамтай сайн хүлэг юм даа, хөөрхий!

	 

	Аргамгийн сайныг сойж уях

	Азтай төрж дээ, би ч гэсэн... гэж

	Өвгөн буурал Дэчинжирмэд гуай

	Өэрийн эрхгүй догдлон хэлнэ.

	 

	Эрийг нас, уулыг цас дардаг,

	Эмээлт хүлэг ч тэр ёсыг дагадаг!

	Эгнэгт, яаж түрүүлэх вэ, хөөрхий

	Энэ жил харин яадаг бол гэж

	 

	Уяхан зантай нэг өвгөн

	Уруулаа тамшааж, сүүрс алдана.

	Ус гүйсэн зөөлөн харцаар

	Уяан дээрх морийг ширтэнэ.

	 

	Буган халиуны минь нас ахисан ч

	Буурах цаг нь арай болоогүй дээ

	Давгүй одоо, түрүүлээд ирнэ

	Дараагийн наадамд ч түрүүлнэ гэж

	 

	Бардам хэлэх буурал уяачны

	Бараан царайны үрчлээс дунд

	Морины сайнд хязгааргүй итгэх

	Монгол хүний сэтгэл тодорно.

	 

	 

	13 : «Түмний эх»

	Давгүй одоо, түрүүлээд ирнэ

	Дараачийн наадамд ч түрүүлнэ гэж

	Дэчинжирмэд гуайн хэлдэг үнэн үү?

	Дээр нь нэмэрлэсэн яриа юм уу?

	Даншиг наадмаас арван хоёр

	Дархан түрүүг нь авна гэдэг,

	Хоёр мянган шилдэг морьдоос

	Хол тасран түрүүлнэ гэдэг,

	Ижилгүй төрсөн хурдан хүлгийн

	Идэр насны чадал юм биз,

	Идэр нас нь өнгөрсөн хойноо

	Ингэж одоо чадах бол уу?

	Нарийн хоолойгоороо гийнгоолох

	Насан балчир хүүхэд унуулсан

	Найман зовхис, дөрвөн зүгийн хүлгүүд

	Нар зөв асар тойрно.

	Асар тойрсон их урсгалын

	Анхны манлайд, морь гарах

	Алтан үсэгтэй, төрийн тугтай

	Агсанхан морьтой хүн гарлаа.

	Хоржий лха хашхирч, морьд

	Хонгор тоосон дунд пижигнэн давхилаа.

	Жаран дөрвөн хүчит бөхчүүл ч

	Жагсаалаараа дэлээд гарлаа.

	Алдар цуутай мэргэн харваач

	Алаг нумаа ангайлган татлаа.

	Суран хөвч нь шавхийхэд

	Сумны нь өд исгэрээд явчихлаа.

	Өрөөстэй сурын, голын домбо

	Өнхрөн унаж, уухай нүргэллээ.

	Эртнээс уламжлалт ёсоо дагаж

	Эрийн наадам ингэж жигдэрлээ.

	Эргэх газраа хүрсэн их нас

	Эгнэн зогсох хэсэгхэн зуур

	Жирмийн хөндий үүргэлэх адил

	Жигтэй хачин нам гүм боллоо.

	Салхи шуурга гэнэтхэн дэгдэх шиг,

	Сацарсан цахилгаан ниргэлэн буух шиг

	Саруул хөндий тэр аяараа доргилж

	Саарал шороо тэнгэрт дэгдлээ.

	Булингар дундаас цойлон гарах

	Булаг усны загас жараахай шиг

	Бум түмэн хурдан хүлэг

	Тоосон дундаас суга үсэрлээ.

	Их цөлийн элсэн шуурга шиг

	Ирмэгт туурын эрчинд шидэгдсэн

	Чулуу, шороо исгэрэн манарлаа.

	Чухам аль нь түрүүлдэг бол доо?

	Дурантай хүмүүс дурандан сууна.

	Дурангүй зарим нь өндөлзөн байна.

	Дуутай шуутай наадмын талбай

	Түрүүлэх хүлгийг хүлээж ядна.

	Хүлээх хайрыг нь булааж төрсөн,

	Хүлгийн чадлыг хүлээж төрсөн

	Хүдэн татсан хаврын төл.

	Хүй цагаан Сэлэнгийн унага.

	Өндөр буурал Товхон ханы

	Өвөр дээр нь тоглож өссөн,

	Өнтэй баян, Далан, Тойрмын

	Энэтэй тэнтэй бэлчиж дассан

	Идтэй хурдан Буган халиун

	Өдтэй сум шиг шуугин дүүлж

	Түмэн агтын түрүүнд ирлээ.

	Түрүүлэх дундаас тасран ирлээ.

	Буган халиун, Буган халиун гэлцэж

	Булт олон хүнгэнэн шуугилаа.

	Булт олны баяр бахдалд

	Буурал дэлхий донслон цуурайтлаа.

	Азай буурлууд уяран баясахад

	Алаг зүрх нь оволзон догдолж

	Аргагүй гойдын хүлэг юм гэж

	Ам амандаа магтан ерөөлөө.

	За даа, би ч ийм хүлэг унавал

	Замбуулинг тойрсон ч яах вэ гэж

	Залуучуудын хорхой гозгонож

	Загал халиуныг даган харцгаана.

	Ай хөөрхий, ийм хүлэг төрвөл ч

	Адуутай болсны хэрэг бүтлээ гэж

	Хамаг насаараа адуу малласан

	Хашир хүмүүс, дуу алдацгаана.

	Аргамаг хурдан Буган халиун

	Арван гурав дахиа ингэж түрүүллээ.

	Ард түмэн нь аялгуу дуундаа

	Аяа «Түмний эх» гэж дуулах боллоо.

	 

	 

	14: Зайсангийнд

	Буурал Товхон ханы өвөрт

	Будан татсан өргөн хөндийд

	Бууж, сууж нутаглаж байсан

	Буян зайсангийн таван ханат

	 

	Урьдын адил дүмбийн харагдаж

	Уяан дээр нь морьд тургиж,

	Угсруулж тавьсан модон тэрэг,

	Усны сав, аргал түлээ

	 

	Дээвэр дээр нь гялайж харагдах

	Дэлгэц дүүрэн ааруул, ээзгий

	Энэ бүхэн хэвээрээ байна.

	Эзэн Буян, гэртээ сууна.

	 

	Үрчлээ гарсан өндөр духанд нь

	Үл мэдэгхэн халзан сууж,

	Үсэн дунд нь буурал суухын

	Үзүүр, ёзоор хааяа харагдана.

	 

	Урт гаансандаа тамхи нэрж

	Углуурга сайтай цагаан соруулаа

	Уруулдаа зууж бодол бодно.

	Уйтгартай бололтой санаа алдана.

	 

	Буган халиуныг төрж байсан

	Будан татсан өглөөг бодвол

	Буян зайсангийн гэр доторх

	Буурсан харагдана, өнгө жавхаа нь

	 

	Авдрын мөнгөн тоног нь ханзарч,

	Азарын толгойт бурхан ширээ нь халцарч,

	Алтан маажин нь өнгөө алдаж

	Аль алиныг нь утаа даржээ.

	 

	Эрээн нүүртэй модон ор нь

	Элэгдэн хуучирч, түүн дээрээ

	Эсэн бусын дээл хувцас

	Эмх муутай тавьсан харагдана.

	 

	Эхнэрийн мэдлийн зүүн урд булан

	Эргэнэг шүүгээний татуурга нь унаж,

	Хувин савны нь өнгөр гэдэг

	Хуруу чинээ болсон харагдана.

	 

	Баруун талд нь зочны ор,

	Багахан авдар, айргийн цах,

	Элдсэн сур, чөдөр ногт

	Эмээл хазаар л хэвээрээ байна,

	 

	Эргүүлгэн хастай ширмэн ширдэг

	Элэгдэж ноороод, навтас болжээ.

	Эрээн олбог нь халцарч гүйцээд

	Энд тэнд нь оёсон үзэгдэнэ.

	 

	Тэглээ ч гэсэн энэ айлын

	Тэнхээ чадал нь хэвээрээ гэнэ.

	Хариулах малын нь тоо толгой

	Хасагдсан ч юм үгүй гэнэ.

	 

	Хүү Түв нь насанд хүрч

	Хүлэг морьдоо уялцдаг гэнэ.

	Хүүхэн бэр нь малдаа явж

	Хүнс хоолоо зэхэлцдэг гэнэ.

	 

	Өнө эртээс уламжилж ирсэн

	Өнөр нүнжигтэй баян айл

	Өмсөх, идэх алив бүхнээр

	Өнөө болтол дутаагүй гэнэ.

	 

	Заан Буян хааяа барилдсаар

	Засаг наадамд хоёр давсаар,

	Залуугаа бодвол больсон ч гэсэн

	Зодгоо тайлах болоогүй гэнэ.

	 

	Одоо тэгээд юунд нь Буян гуай

	Онцын гунигтай суугаа юм бол?

	Сайхан гаансаа юунд хүлхээд

	Санаа сүүрс алдаа юм бол?

	 

	Буян минь, чи юу бол оо вэ? гэж

	Буурайхан дуугаар авгай нь асуув.

	Насны жаргалыг хамт эдэлсэн

	Наалинхай зантай ханийнхаа дуунд

	 

	Сэтгэл нь улам уяраад

	Сэнгэнэтэл сүүрс алдаад

	Буган халиун минь байсан бол доо... гээд

	Буяны нүднээс нулимс гарлаа.

	 

	Одоо яах вэ, Буян минь...

	Олны заншил тиймээс хойш

	Очир дар ламдаа барьсан юм чинь,

	Ондоо хүнд өгсөн биш дээ... гэж

	 

	Тайтгаруулж ядан эхнэр нь хэллээ.

	Таван ханатад нам гүм боллоо.

	Тамхиа орхиод Буян эргэлээ.

	Таталж бичсэн данс нээлээ.

	 

	«Борогч гүүний халтар унага

	Босоо төрөв» гэж бийрээр татсан

	Богинохон өгүүлбэрийг удаан гэгч

	Бодол болон ширтэв гэнэ.

	 

	Ээ дээ хөөрхий, орчлон гэдэг

	Эргэж улирах нь амархан юм даа.

	Энэ хүлэг, бидэн хоёрын

	Эр чадал харьж гүйцлээ.

	 

	Ямар морь болохыг нь харъя гэж

	Ярьж байсан өдрийг бодвол

	Яруу алдрыг нь арван хэдэн жил

	Яригдан байхыг нь сонслоо, би...

	 

	Сэтгэлийн минь бахархал буурал халтар

	Сэлэнгийн минь унага Буган халиун 

	Сэргэлэн нас чинь өнгөрлөө ч гэсэн

	Сэрүүн тунгалаг яваасай даа... гэв. 

	 

	 

	15 : Цаг ирлээ...

	Он жил улирсаар л байлаа,

	Олон наадам өнгөрсөөр л байлаа.

	Отгон түрүүгээ хамгийн сүүлд

	Онцгой хийсэн Буган халиун минь

	Дараа дараагийн наадам бүхэнд

	Давхил нь улам саараад явлаа.

	Даанч сайхан цаг нь өнгөрч

	Дархан их алдар нь л үлдлээ.

	Уудам хөндийд хааны агтыг

	Улаан тоос татуулан хурааж

	Уургач эрчүүл шуугин дайрч

	Уях морьдыг ялган бариллаа.

	Дааган насны цовоо үедээ

	Давхилын сайнаар цойлон гарч

	Бугуйлдах хуйвтай тэмцэж явсан нь

	Буган халиунд санагдсан бололтой.

	Барих хүнийг очоогүй байхад

	Бараа чимээгээр толгой нь сэргэж

	Хулжсан морийг даган давхив.

	Хоромхон зуур бүдрэн унав.

	Бусдыг нь бариад хөтлөн буцлаа»

	Буган халиуныг орхин буцлаа.

	Сүүмийтэл хоцорсон Буган халиун

	Сүргийн захад ширтэн үлдлээ.

	Бүлтийтэл харах торомгор нүдэнд нь

	Бүдгэрсээр холдох нөхдийн нь бараа

	Бүхэл наадам харагдах шиг болов.

	Бүрхэж ирсэн нулимс нь дусав.

	«Ай, хэчнээн ч олон удаа

	Атар биеийнхээ барагдашгүй хүчээр,

	Аргамаг шандасныхаа барагдашгүй хурдаар

	Алдар ялалтад тэмүүлж байв даа.

	Хэчнээн ч удаа жолоогоо өргүүлж

	Хэчнээн ч удаа айргаар мялаалгаж

	Асрын өмнөх уужим талбарт

	Алдар цолоо дуудуулж байв даа»

	Ингэж бодох шиг, Буган халиун

	Ижлийнхээ хойноос хангинатал янцгаав.

	Ижил нөхөд нь наадамд уралдахаар

	Ирэлзтэл хатирсаар далд орцгоов...

	 

	 

	16 : Хүлгийн сэтгэл

	Өглөөний нар, уулын цаанаас

	Өргөн дэлхийг мэндлэн гарлаа.

	Өвгөн уяач хусуураа бариад

	Өндөр уяа руу тайван алхлаа.

	 

	Эрчтэй суран гичрээс унжих

	Эрэгтэй төмөр гогцоо бүхнээс

	Нас насны хурдан хүлэг

	Зүс зүсээрээ уяатай байх нь

	 

	Алаг нүдийг нь тормолзуулан зурсан

	Ам хамрыг нь ангалзуулан зурсан

	Аман үлгэрийн гайхам зураг шиг

	Арга ч үгүй, сэтгэл хөдөлгөнө.

	 

	Гэв гэнэт Дэчинжирмэд гуай

	Гэдрэгээ болж, нүдээ цавчлав.

	Үнэн үү, энэ чинь, зүүд үү? гэж

	Үл итгэн дахиад харлаа.

	 

	Арга ч үгүй үнэн харагдана.

	Арван хэдэн жил уяулсан байрандаа

	Хазаар ч үгүй, чөдөр ч үгүй

	Халиун хүлэг нь зогсож байлаа.

	 

	Өвгөн уяачийн сэтгэл уярлаа.

	Өөртэйгөө адил нас хөгширсөн

	Өнөр их алдраас өөр юмгүй

	Өндөр халиуны магнайг илбэв.

	 

	Бор халтар хоншоор дээр нь

	Болор өнгөт нулимсаа дусааж

	Алдартай уяач, алдартай хүлэгтээ

	Аяархан дуугаар ийн хэллээ:

	 

	Хан уулын угийн хурдан

	Хатан Сэлэнгийн унаган халиун

	Хайртай ганц хүлэг минь

	Хаанаас чи хүрээд ирэв?

	 

	Урьдын олон нөхдөө

	Санан санан ирэв үү,

	Уулын сайхан алдраа

	Бодон бодон ирэв үү?

	 

	Доголон хөлөө хайрлалгүй

	Догдлон долгилон ирэв үү,

	Дотор болоод сэтгэлдээ

	Наадмаа санасаар ирэв үү?

	 

	Буган халиун хүлэг минь

	Буц даа буц, хөөрхий минь

	Буурал дэлхийн жамаар

	Бусдын чинь ээлж болжээ!

	 

	Эвий хөөрхий морь минь

	Эргэн хоргодоод яах вэ.

	Эрэмгий сайхан бие чинь

	Эрч нь харьж хөгширчээ!

	 

	Хөгшин болсон чи бид хоёр

	Хөгжилт залуусыг гүйцэхгүй

	Хөөрхий миний Буган халиун

	Хөдөө талдаа буц даа!

	 

	Алдар сайхан нэр чинь

	Арван зүгтээ цацарч байна.

	Ард олон чамайг

	Аялан дуулан магтаж байна.

	 

	Өдий олон жил, чи

	Өөрийн минь гараар уяулж

	Өвгөн миний сэтгэлийг

	Өөдлүүлж явсан хүлэг сэн!

	 

	Ид залуу цагаасаа

	Их наадамд түрүүлж

	Идтэй чадалтай хурдаараа

	Ижилгүй явсан хүлэг сэн.

	 

	Өтөлж хөгшрөх ёс

	Өнгөт ертөнцийн жам

	Өөрт чинь одоо иржээ

	Өндөр халиун минь, баяртай! гэв.

	 

	Өдий олон жил ижил дасал болсон

	Өвгөн уяач магнайг нь илбэхэд

	Өндөр халиуны хоёр нүднээс

	Өнхөрсөн нулимс гутал дээр нь дуслаа.

	 

	Хөөрхий минь гэж, өвгөн бас уйллаа.

	Хөөгөөд хөөгөөд Буган халиун явсангүй

	Хөлслөх тарлахад даган давхисаар

	Хөвчин их наадамд уралдах боллоо.

	 

	Уужим их Жирмийн хөндийд

	Уралдаа морьд эргэх үеэр

	Улаан тоосноос суга үсэрдэг

	Урьдын халиун хаа байна?

	 

	Хатуу газрыг бөмбөр шиг дэлдэж

	Хайр чулуу мөндөр шиг шидэлж

	Харвасан сум шиг цойлж явсан

	Халиун хүлэг минь хаа байна?

	 

	Хөөрхий зайлуул, Буган халиун

	Хөөрсөн тоосонд булагдан явж

	Хоёр мянган морьдын дундаас

	Хорин тавд давхиж ирэхдээ

	 

	Өтөлсөн бие нь сэргэн залуужиж,

	Өнгө зүс нь тодрон гялалзаж

	Уйлж байж уралдсаных гэсэн шиг

	Урагшаа улам тэмүүлж явлаа.

	 

	Отгон уралдаанаа ингэж хийгээд

	Олон жилийн алдар цолоо

	Орон даяар цуурайтуулан үлдээгээд

	Онгон бэлчээрт дураараа бэлчлээ.

	 

	 

	17 : Шуурга

	Шуурга шамарга догшрон үймж

	Шуугьсан салхи уйлан гиншиж

	Шугуй мод найган ганхаж

	Эргэн тойрон цасаар бүрхэв.

	 

	Өтөл зөнөг Буган халиун

	Өнөр ижилтэйгээ явж чадалгүй

	Өөрийн хариулсан айлын гадаа

	Өдөр хоногийг өнгөрүүлж байснаа

	 

	Цасан шуурганд туугдан уруудаж

	Цагаан тал, уулыг өнгөрч

	Өнжүүд хонуут дэн дун шогшиж гэнэ.

	Өөрийн эрхгүй бөн бөн чичирч гэнэ.

	 

	Хаа тэртээх баруун замын

	Ханхар уужим Бор хөндийд

	Хамбын шавийн отгийн дарга

	Ханагар баян Гомбожавын гадаа 

	 

	Дөнгөж голтой Буган халиун

	Дөмөн дөмөн сажилж хүрч гэнэ.

	Дөчөөд насныхаа хавар нь ингэж

	Дөрвөн хөл дээрээ зогсоо үхэж гэнэ.

	 

	Зогсоо төрөөд, зогсоо үхсэн,

	Зориг чадалтай хүлгийн хүүгийн

	Өндөр их алдрыг магтаж

	Өвгөн хуурч, уйлан байгаад

	 

	«Дээр л бүрэн шүдэндээ

	Дээрхийн наадамд төрүүллээ.

	Дээр нь унасан хүүхэд нь

	Дээлийн хамбаар шагнууллаа.

	 

	Дор л зах шүдэндээ

	Долоон хошуунд түрүүллээ.

	Долоон настай хүүхэд нь

	Толгой хамбаар шагнууллаа» гэж

	 

	Уянгалан дуулсан дуу нь

	Уужим нутгаар дуурслаа.

	Буурал хуурчийн энэ дуу

	Буган халиун болж амьд үлдлээ.

	 


ТӨГСГӨЛ

	Олж үзсэн, сонсож дуулсан

	Олон баримт сэтгэл хөндөж

	Түмний эх Буган халиуны

	Түүхийг би хүүрнэх гэсэн юм.

	 

	Эвлүүлэг муутай шүлгийн минь хэл

	Эрхэм та нарт ойлгогдох бол уу,

	Эрт залуудаа оролдоогүй хойно

	Эдүгээ миний чадал иймхэн.

	 

	Өнөөгийн Лүн сумын нутаг

	Өргөн намаг нэртэй газар

	Арцатын хурлын сан жасын

	Агуулж хадгалах нэгэн байшинд

	 

	Хурдан хөлгүүдийн толгойн яс

	Хувь хувийн алдар цолтойгоо

	Өрөөстэй байхыг үзсэн минь

	Өвөг дээдсээс морийг ингэж

	 

	Хүндэлж ирсэн заншлыг бахархаж

	Хүлгийн сайны намтрыг бичихээр

	Хүчээ мэдэхгүй оролдсон юм шүү.

	Хүүрнэх домгоо үүгээр дуусгая!

	 

	⁂

	Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

